
 

  

2022-23 ᑮᓇᐅᔭᐃᑦ ᐊᑐᖅᑐᑦᓴᓄᑦ 

ᐅᖃᐅᓯᕐᖓᐅᑎᖓ 
ᒥᓂᔅᑕ ᖁᐊᓴ ᑯᓱᒐᖅ 

ᓄᓇᕗᑦ ᒐᕙᒪᖓ  
ᒣᓄᕐᕋᓕᐅᑦ 26, 2022 



 1 

ᒥᓂᔅᑕ ᑯᓱᒐᖅ 

2022-23 ᑮᓇᐅᔭᐃᑦ ᐊᑐᖅᑐᑦᓴᓄᑦ ᐅᖃᐅᓯᕐᖓᐅᑎᖓ  
 
 
 
ᐱᒋᐊᕈᑎᖓ 
 
ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᐱᒍᓱᑉᐳᖓ ᐅᖃᐅᓯᕆᒍᓐᓇᕋᒃᑭᑦ ᒐᕙᒪᒋᔭᑦᑕ ᑐᑦᓯᕋᖅᑕᖏᑦ 

ᑮᓇᐅᔭᐃᑦ ᐊᑐᖅᑐᑦᓴᐃᑦ 2022-23-ᒧᑦ. 

 

ᐱᒋᐊᓚᐅᙱᓂᓐᓂ, ᖁᔭᓐᓇᒦᕈᒪᔭᒃᑲ ᓴᓂᓪᓕᒃᑲ, ᐱᖃᓐᓇᕆᔭᒃᑲ, ᐃᓚᒃᑲ ᑲᖏᖅᖠᓂᐅᑉ 

ᓂᒋᐊᓂ ᓂᕈᐊᖅᓯᒃᑲᓐᓂᓚᐅᕐᖓᑕ ᐅᕙᓐᓂᒃ ᐋᒃᑐᐸᐅᑎᓪᓗᒍ. 

 

ᐅᕙᓐᓂᒃ ᐃᑲᔪᖅᓱᐃᓯᒪᓕᖅᑐᑦ ᐊᒥᓱᐊᖅᑎ, ᑕᒪᓐᓇᓗ ᖄᖏᖅᑎᑐᐃᓐᓇᓯᒪᖏᑕᕋ. 

 

ᐅᑭᐊᑦᓵᖑᓚᐅᖅᑐᖅ, ᐃᑲᕐᕋᓴᕐᓂᒃ ᑎᓪᓗᑦᑐᑲᑕᓚᐅᖅᑐᖓ ᒪᑐᖏᓐᓄᑦ, ᓈᓚᖃᑦᑕᖅᑐᖓ 

ᐃᓱᒫᓘᑎᖏᓐᓂᒃ, ᐃᓕᓐᓂᐊᖅᑐᖓᓗ ᐱᔪᒪᔭᖏᓐᓂᒃ ᓯᓇᑦᑐᐊᕆᔭᖏᓐᓂᓪᓗ ᓯᕗᓂᑦᓴᑎᓐᓄ. 

 

ᐅᖃᖅᑎᑦᑎᔩ, ᐃᓚᖓᑦ ᑲᑎᓚᐅᖅᑐᕋ ᐅᑭᐊᑦᓵᖅ ᐃᓱᒪᒌᓐᓇᖅᓯᒪᔭᕋ. 

 

ᐊᖅᑯᓵᖅᑎᓪᓗᖓ ᓯᓚᒥ ᐱᙳᐊᕐᕕᒃᑯᑦ ᐅᓐᓄᕋᑖᒃᑯᑦ, ᓱᕈᓯᕐᒧᑦ ᐅᐸᑦᑕᐅᓚᐅᕋᒪ ᐊᐱᕆᓪᓗᓂ 

ᓱᒻᒪᖔᕐᒪ ᓱᒻᒪᓪᓗ ᑎᓪᓗᑦᑐᑲᑕᒻᒪᖔᕐᒪ ᑭᒃᑯᑐᐃᓐᓇᐃᑦ ᐃᓪᓗᒋᔭᖏᓐᓄᑦ. 

 

ᐅᖃᐅᑎᓚᐅᖅᑕᕋ ᐳᓚᕋᓐᓂᕋᖅᑐᖓ ᐊᐱᖅᓱᕆᐊᖅᑐᖅᑐᖓ ᑭᓱᓂᒃ ᐱᒻᒪᕆᐅᓂᖅᐹᒋᔭᖃᕐᒪᖓᑕ, 

ᐅᕙᓐᓂᒃ ᓂᕈᐊᖅᑲᑕ ᒪᓕᒐᓕᐅᖅᑎᒋᔭᐅᓗᖓ, ᖃᐅᔨᒪᓂᐊᕋᒪ ᑭᓱᓄᑦ ᐃᑲᔪᖅᑕᐅᒍᑎᖃᕈᒪᒻᒪᖔᑕ. 

 

ᑕᐃᓐᓇ ᓱᕈᓯᖅ ᐊᐱᕆᒐᒃᑯ ᑭᓱᒥᒃ ᐱᒻᒪᕆᐅᓂᖅᐹᕆᔭᖃᕐᒪᖔᖅ, ᐳᐃᒍᓚᐅᖅᓯᒪᔾᔮᖏᑕᒃᑲ 

ᐅᖃᐅᓯᕆᓚᐅᖅᑕᖏᑦ. 

 

ᐅᖃᓚᐅᖅᑐᖅ ᐸᐃᙳᖅᓯᒪᔪᒻᒪᕆᐅᓂᕐᒥᓂᒃ ᐊᓈᓇᑦᓯᐊᕐᒥᓂᒃ, ᐊᐅᓪᓚᖅᓯᒪᒻᒪᒡᒎᖅ ᐋᑐᕙᒧᑦ, 

ᐃᓐᓇᒃᑯᕕᒻᒦᑦᑐᓂ. 

 

ᑕᐃᓐᓇ ᓱᕈᓯᖅ ᐅᑭᐅᑭᓗᐊᕋᓗᐊᖅᑎᓪᓗᒍ ᓂᕈᐊᕈᓐᓇᓂᕐᒧᑦ, ᐅᕙᓐᓄᑦ ᐅᖃᓚᐅᖅᑐᖅ ᐅᕙᓐᓂᒃ 

ᓂᕈᐊᕈᒪᓂᕋᖅᑐᓂ ᐃᑲᔪᕐᓂᐊᕋᒃᑯ ᐊᓈᓇᑦᓯᐊᖓ ᐅᑎᖅᑎᑕᐅᖁᓪᓗᒍ ᐊᖏᕐᕋᖓᓄᑦ. 

 

ᓂᕈᐊᖅᑕᐅᒍᒪᒐᓱᐊᕐᓂᓕᒫᕐᓂ, ᑲᔪᖏᑦᓯᐊᓕᓚᐅᖅᑐᖓ ᐅᖃᖃᑎᒋᓚᐅᕐᓂᕋᒃᑯ, ᐅᖃᖅᑎᑦᑎᔩ, ᓱᓕ 

ᑕᐃᒪᐃᑦᑐᖓ. 

ᑕᐃᓐᓇ ᐃᓱᒪᒌᓐᓇᖃᑦᑕᖅᑕᕋ ᓱᕈᓯᖅ ᖃᓄᕐᓗ ᐊᑑᑎᖃᕈᒪᓂᕐᓂᒃ ᒪᓕᒐᓕᐅᕐᕕᒻᒥ 

ᐊᕐᕌᒎᓂᐊᖅᑐᓂᒃ ᐱᖓᓱᓂᒃ ᐊᕝᕙᕐᓗ ᓇᓗᓇᐃᖅᓯᒐᓱᐊᕐᓗᖓ ᓱᕈᓯᖅ ᐊᑖᑕᑦᓯᐊᕈᕋᓱᐊᕐᓂᖓᓂ, 

ᐃᕐᖑᑕᖏᑦ ᑕᐃᒫᑦᓴᐃᓐᓇᖅ ᐅᖃᐅᓯᖃᖃᑦᑕᖁᒍᓐᓃᖅᑐᒋᑦ. 

 

ᑮᓇᐅᔭᐃᑦ ᐊᑐᖅᑐᑦᓴᐃᑦ ᐅᓪᓗᒥ ᑐᑦᓯᕋᖅᑕᑎᒍᑦ, ᖃᓄᐃᓕᒋᐊᕈᑎᖃᕐᓂᐊᖅᑐᒍᑦ ᑖᓐᓇ 

ᑐᕌᒐᕆᔭᕗᑦ ᐱᙳᖅᑎᑕᐅᒍᓐᓇᖁᓪᓗᒍ. 

 

ᐅᖃᖅᑎᑦᑎᔩ, ᐱᓕᕆᖃᑎᖃᖅᑎᓪᓗᖓ ᒥᓂᔅᑕᐅᖃᑎᓐᓂᒃ ᑲᑎᒪᑦᑎᓐᓂ 

ᐃᓱᒪᓕᐅᕈᑎᖃᕋᓱᐊᖅᑎᓪᓗᑕ, ᑕᑯᒍᒪᔭᖏᑦ ᐱᔪᒪᓂᖏᓪᓗ ᓄᓇᕗᒻᒥᐅᑦ ᑐᙵᕕᒋᓂᐊᖅᑕᒃᑲ. 

 

ᐊᑦᓱᕉᑎᖃᕐᓂᐊᖅᑐᖓ ᓇᓗᓇᐃᖅᓯᓯᒪᓂᕐᒧᑦ ᒐᕙᒪᒋᔭᕗᑦ ᓈᓚᑦᓯᐊᕈᓐᓇᖁᓪᓗᒋᑦ 

ᐃᓕᑉᐸᓪᓕᐊᖁᓪᓗᒋᓪᓗ ᓯᓚᑐᓂᖏᓐᓂᒃ ᓄᓇᕗᒻᒥᐅᓕᒫᑦ − ᐃᓚᒋᔭᐅᓪᓗᓂ ᑕᐃᓐᓇ ᓱᕈᓯᓛᖅ 

ᓯᓚᒥ ᐱᙳᐊᕐᕕᒻᒦᓚᐅᖅᑐᖅ − ᐅᐱᓐᓇᕋᓂ ᐱᔾᔪᑎᒋᒐᑦᑎᒍ ᐅᓪᓗᒥ ᑕᕝᕙᓃᒍᑎᒋᓪᓗᑎᒍ. 

 

*** 

 

ᐅᖃᖅᑎᑦᑎᔩ, ᖃᐅᔨᒪᒐᕕᑦ, ᑖᒃᑯᐊ ᓯᕗᓪᓕᖅᐹᖑᒻᒪᑕ ᓄᓇᕗᑦ 6-ᖓᓐᓂ ᒪᓕᒐᓕᐅᖅᑎᓄᑦ, 

ᓯᕗᓪᓕᖅᐹᕆᓪᓗᒋᓪᓗ ᑮᓇᐅᔭᐃᑦ ᐊᑐᖅᑐᑦᓴᐃᑦ ᒥᓂᔅᑕᕆᔭᐅᓪᓗᖓ ᑮᓇᐅᔭᓕᕆᔨᒃᑯᓐᓄᑦ. 

 

ᑭᓯᐊᓂᓕ, ᓄᑖᖑᒐᓗᐊᖅᑎᓪᓗᖓ ᐃᓂᒋᔭᓐᓂ, ᑐᑭᓯᐅᒪᒐᓱᐊᕐᓂᖅ ᒐᕙᒪᒋᔭᑦᑕ ᑮᓇᐅᔭᖏᓐᓂᒃ 

ᓄᑖᖑᙱᑦᑐᖅ ᐅᕙᓐᓄᑦ. 

 

ᒥᓂᔅᑕᒋᔭᐅᓯᒪᓪᓗᖓ ᐱᓕᕆᕕᖏᓐᓄᑦ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᓐᓄᑦ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᓄᓪᓗ ᑭᖑᓂᑦᑎᓐᓂ ᒐᕙᒪᐅᓯᒪᔪᓂ, ᐊᐅᓚᑦᓯᖃᑦᑕᖅᓯᒪᔪᖓ 

ᐊᖏᓂᖅᐹᓂᒃ ᑮᓇᐅᔭᐃᑦ ᐊᑐᖅᑐᑦᓴᓂᒃ ᓄᓇᕗᒻᒥ ᑭᖑᓂᑦᑎᓐᓂ. 

 

ᑲᑐᔾᔨᓗᑕ, ᑖᒃᑯᐊ ᒪᕐᕉᒃ ᒐᕙᒪᒃᑯᑦ ᐱᓕᕆᕕᖏᒃ 40 ᐳᓴᓐᑎᑲᓴᖏᓐᓂᒃ ᑮᓇᐅᔭᖅᑐᕈᑕᐅᕙᑦᑑᒃ 

ᓄᓇᕗᑦ ᒐᕙᒪᒃᑯᖏᓐᓄᑦ. 

 

ᐊᖏᒐᓗᐊᖅᑎᓪᓗᒋᑦ ᑮᓇᐅᔭᐃᑦ ᐊᑐᖅᑐᑦᓴᖏᑦ, ᖃᐅᔨᒪᔪᖓ ᓱᓕ ᓈᒻᒪᙱᓗᐊᕐᓂᖏᓐᓂᒃ 

ᐊᖑᒻᒪᑎᒐᓱᐊᕐᓂᕐᒧᑦ ᐊᑕᖏᖅᑐᓄᑦ ᐊᑭᑐᔫᑎᓄᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᓪᓗ 

ᐱᒋᐊᓕᑦᑎᓐᓂᒃ. 

 

ᑕᒪᓐᓇ ᐱᔾᔪᑎᓕᒃ ᓄᓇᕗᙳᖅᑎᓪᓗᒍ ᐊᕐᕌᒍᐃᑦ 23 ᓈᓯᒪᓕᖅᑐᑦ, ᑕᐃᒫᑦᓴᐃᓐᓇᖅ ᐱᖁᑎᓂᒃ 

ᐱᔨᑦᓯᕋᐅᑎᓂᓪᓗ ᐊᑭᑐᔫᑎᑖᓚᐅᖅᓯᒪᙱᓇᑦᑕ ᐊᑑᑎᐅᕙᑦᑐᓂᒃ ᐊᓯᓕᒫᖏᓐᓂ ᑲᓇᑕᒥ. 

 

ᐊᑦᓱᕈᕐᓇᖅᓯᒪᓪᓗᓂᓗ ᐊᙳᑎᒐᓱᐊᕐᓂᕗᑦ, ᑮᓇᐅᔭᓕᕆᓂᕐᒧᑦ ᐋᖅᑭᐅᒪᔾᔪᑎᖃᕐᓂᕗᑦ 

ᐊᑕᖏᖅᑐᓂᒃ ᐃᓱᒪᑦᓴᖅᓯᐅᕈᑕᐅᖃᑦᑕᙱᒻᒪᑕ ᑲᒪᒍᑕᐅᖃᑦᑕᙱᒻᒪᑕᓗ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, ᐃᓕᓐᓂᐊᖅᑐᓕᕆᓂᕐᒧᑦ, ᐃᓪᓗᓕᕆᓂᕐᒧᓪᓗ 

ᐊᒥᒐᖅᓯᒍᑕᐅᕙᒌᓚᐅᖅᑐᓂᒃ ᓄᓇᕗᙳᖅᑎᓪᓗᑕ. 

ᐱᕙᓪᓕᐊᓂᖃᖅᓯᒪᒐᓗᐊᖅᑎᓪᓗᑕ, ᓱᓕ ᑐᙵᕕᓕᐅᕈᓐᓇᖅᓯᒪᙱᑦᑐᒍᑦ ᐊᔾᔨᒌᓂᒃ ᒐᕙᒪᒃᑯᑦ 

ᐱᔨᑦᓯᕋᐅᑎᖏᓐᓂᒃ ᐊᒻᒪ ᓄᓇᓖᑦ ᐊᑐᖅᐸᑦᑕᖏᑦ ᐊᐅᓚᔪᓐᓇᖁᓪᓗᒋᑦ ᐱᑕᖃᐅᖅᑐᑎᑐᑦ ᖃᓪᓗᓈᑦ 

ᓄᓇᖓᓐᓂ ᐱᒋᐊᖅᑎᑦᓯᖁᓪᓗᒋᑦ ᓄᓇᓕᓐᓂᑦ ᒪᑭᒪᒐᓱᐊᕐᓂᕐᒥᑦ ᐊᒻᒪ ᐃᓚᒌᑦ ᐱᔪᓐᓇᖅᓯᖁᓪᓗᒋᑦ 

ᐱᕈᖅᐸᓪᓕᐊᖁᓪᓗᒋᑦ. 

 

ᐊᑦᓱᕈᕐᓇᕋᓗᐊᖅᑎᓪᓗᒋᑦ, ᓯᕗᒧᒋᐊᕈᑎᖃᖅᓯᒪᔪᒍᑦ ᖃᐅᔨᒪᒐᑦᑕ ᓈᒻᒪᙱᓗᐊᕐᖓᑦ ᑕᐃᒫᑦᓴᐃᓐᓇᖅ 

ᐱᓕᕆᔾᔪᓯᐅᖃᑦᑕᖅᓯᒪᔪᓂᒃ ᐱᓕᕆᐊᖃᕋᓱᐊᕈᑦᑕ, ᐊᑲᕐᕆᑐᐃᓐᓇᕐᓂᑯᒧᑦ ᑕᐃᒫᑦᓴᐃᓐᓇᕐᓗ 

ᐱᓕᕆᓂᑯᒧᑦ. 

 

ᑭᖑᕚᕇᓂ, ᐃᓄᐃᑦ ᑕᒫᓂ ᓄᓇᒥ ᓅᑦᑕᖃᑦᑕᖅᓯᒪᔪᑦ ᐱᕕᑦᓴᖃᕐᕕᑦᑕᓕᓐᓄᑦ, ᓄᑦᑎᖃᑦᑕᖅᑐᑎᒃ 

ᓴᓇᒋᐊᒃᑲᓐᓂᖃᑦᑕᖅᑐᑎᓪᓗ ᐊᐅᓪᓛᖅᓯᒪᕕᒻᒥᓂᒃ ᒪᓕᑦᑐᑎᒃ ᓂᕐᔪᑎᓂᒃ ᐊᖑᓇᓱᑦᑕᒥᓂᒃ 

ᐊᓐᓂᕌᑦᓴᒥᓂᓪᓗ ᓂᕆᔭᑦᓴᒥᓂᓪᓗ. 

 

ᑖᒃᑯᐊ ᓅᑦᑕᖃᑦᑕᐃᓐᓇᖅᑐᑦ ᐊᖑᓇᓱᑦᑏᑦ ᐱᓕᕆᑦᓯᐊᖅᑐᒻᒪᕆᐅᒍᓐᓇᖅᓯᓯᒪᔪᑦ 

ᐃᓅᓕᓯᒪᒍᓐᓇᓂᕐᒧᑦ ᐱᔪᓐᓇᓂᕐᒧᑦ ᐅᓪᓗᒥᒧᑦ ᑕᑎᒌᓐᓇᓕᖅᑐᑎᒍ, ᐃᓚᒋᔭᐅᓪᓗᑎᒃ 

ᓴᐱᓕᖅᑕᐃᓕᒪᓂᖅ, ᐊᔪᐃᓐᓇᕆᐊᖃᑦᑕᕐᓂᖅ, ᐊᖏᕈᑎᖃᑦᓯᐊᖅᓯᒪᓂᕐᓗ ᓄᓇᖅᑲᑎᒌᓄᑦ. 

 

ᑕᒪᓐᓇ ᐱᓕᕆᔾᔪᓯᖅ, ᐃᓄᓐᓄᑦ ᐃᓕᖅᑯᓯᑦᑎᓄᓪᓗ ᒪᑭᒪᔾᔪᑕᐅᑦᓯᐊᖃᑦᑕᕈᓐᓇᖅᓯᒪᔪᖅ 

ᑭᖑᕚᕇᓄᑦ, ᒐᕙᒪᑖᖅᑲᐅᕆᔭᑦᑕ ᑕᑎᒋᓂᐊᖅᑕᖓ ᐅᖓᓯᑦᑐᒧᑦ ᑎᑭᐅᑎᒃᑲᓐᓂᕈᑎᒋᓗᒍ 

ᕿᓚᒥᐅᓂᖅᓴᒃᑯᓪᓗ ᑕᐃᒪᙵᓂᐅᓯᒪᔪᓂᑦ. 

 

ᐱᓕᕆᖃᑎᒋᓗᒋᑦ ᐃᓄᐃᑦ ᑲᑐᔾᔨᖃᑎᒌᑦᑎᕗᑦ ᐊᓯᖏᓪᓗ ᖁᑦᑎᓐᓂᓕᕇᑦ ᒐᕙᒪᐃᑦ, ᑐᕌᒐᖃᖅᑐᒍᑦ 

ᓯᕗᒧᒋᐊᖅᑎᑦᓯᒋᐊᓪᓚᒍᒪᔪᒍᑦ ᓂᕈᐊᖅᑕᐅᓯᒪᓂᑦᑎᓐᓂ ᐅᔾᔨᕈᓱᑦᓯᐊᕐᓗᑕᓗ ᐱᕚᓪᓕᖅᑎᑦᓯᓂᒃᑯᑦ 

ᐊᓯᔾᔨᖅᓯᒍᒪᔪᒍᑦ ᓄᓇᕗᒻᒥ ᐃᑉᐱᓐᓂᐊᔭᐅᖏᓐᓇᕐᓂᐊᓕᖅᑐᓂᒃ ᓯᕗᓂᑦᓴᑎᓐᓂ ᑭᖑᕚᑦᑎᓐᓄᑦ. 

 

ᑕᐃᒪᐃᓕᐅᕐᓂᐊᖅᑐᒍᑦ ᓴᓇᑐᓂᖃᕐᓗᑕ ᓄᑖᓂᓪᓗ ᓴᖅᑭᖅᓯᓗᑕ ᐱᓕᕆᔾᔪᓯᑦᑎᓐᓂᒃ, ᐊᐅᓚᑦᓯᓗᑕ 

ᖃᓄᐃᓕᒋᐊᕈᑕᐅᓪᓚᑦᑖᕆᐊᓕᓐᓂᒃ ᓴᖅᑭᕈᑕᐅᓂᐊᕐᓗᑎᒃ ᐃᓅᓯᖃᑦᓯᐊᕐᓂᖅᓴᒧᑦ ᓄᓇᕗᒻᒥᐅᓄᑦ 

ᐃᓚᖏᓐᓄᓪᓗ. 

 

ᓂᕈᐊᕐᓇᐅᓚᐅᖅᑎᓪᓗᒍᓂᒃ, ᐊᑦᓱᕉᑎᖃᖅᓯᒪᔪᒍᑦ ᐋᖅᑭᑦᓱᐃᓪᓗᑕ ᑕᑯᔪᒪᔭᑦᑎᓐᓂᒃ 

ᐸᕐᓇᐅᑎᑦᑎᓐᓂᓗ ᓄᓇᕗᒻᒥ ᑎᑭᐅᑎᒍᓐᓇᖁᓪᓗᑕ ᐱᔭᕆᐊᓕᖏᓐᓂᒃ ᐃᓐᓇᒻᒪᕇᑦ ᒪᒃᑯᑦᑐᐃᓪᓗ. 

 

ᑎᓯᐱᕆᒥ, ᒪᓕᒐᓕᐅᖅᑏᑦ, ᓯᕗᓕᖅᑎᖏᑦ ᓄᓇᕗᑦ ᑐᙵᕕᒃᑯᑦ, ᓄᓇᕗᒻᒥᓗ ᐱᖓᓱᑦ 

ᐊᕕᑦᑐᖅᓯᒪᓂᐅᔪᓂ ᐃᓄᐃᑦ ᑲᑐᔾᔨᖃᑎᒌᖏᑕ ᑲᑎᓚᐅᖅᑐᑦ ᐱᓕᕆᖃᑎᒌᑦᑐᑎᒃ ᑲᑎᖅᓱᐃᓪᓗᑎᒃ 

ᐃᓱᒪᒋᔭᒥᓐᓂᒃ ᓇᓗᓇᐃᖅᑕᐅᕋᑖᓚᐅᖅᑐᒧᑦ ᑲᑐᔾᔨᓗᑕ ᑐᕌᒐᑦᑎᓐᓂᒃ, ᓇᓗᓇᐃᔭᐃᒍᑕᐅᓯᒪᔪᖅ 

ᒐᕙᒪᒋᔭᑦᑕ ᐱᓕᕆᐊᓂᐊᕐᓂᕋᐅᑎᖏᓐᓂᒃ ᐊᑕᐅᓯᐅᖃᑎᒌᓪᓗᑎᒃ ᓄᑖᓂᒃ ᐆᒻᒪᕆᓐᓂᖃᕐᓗᑎᒃ, 

ᓄᑖᓂᒃ ᐃᓱᒪᔾᔪᓯᖃᕐᓗᑎᒃ, ᓄᑖᕐᖑᕆᐊᖅᑕᐅᓗᓂᓗ ᑲᑐᔾᔨᖃᑎᒌᓐᓂᐅᒍᒪᔪᖅ 

ᐱᓕᕆᐊᖑᒍᓐᓇᖅᓯᖁᓪᓗᒋᑦ ᑐᕌᒐᕗᑦ ᑲᑐᔾᔨᓗᑕ. 

 

ᑖᒃᑯᓄᖓ ᑮᓇᐅᔭᐃᑦ ᐊᑐᖅᑐᑦᓴᓄᑦ, ᑐᙵᕕᓕᐅᖅᑐᒍᑦ ᓯᕗᓂᑦᓴᑎᓐᓄᑦ ᓄᓇᕗᒻᒥ − 

ᐱᐅᓯᕚᓪᓕᖅᑎᑦᓯᓂᒃᑯᑦ ᐃᓅᓯᖃᑦᓯᐊᕐᓂᖅᓴᐅᓂᕐᒧᑦ ᓄᓇᓕᓕᒫᓂ ᐊᔾᔨᒌᙱᑦᑐᓂᓪᓗ 

ᑮᓇᐅᔭᓕᐅᕈᑎᖃᕈᓐᓇᓂᕐᒧᑦ ᓇᓗᓇᐃᖅᑕᐅᓯᒪᖁᓪᓗᒍ ᐊᒥᒐᖅᓯᙱᓐᓂᕐᒧᑦ ᓄᓇᑦᑎᓐᓂ 

ᐃᒪᕕᑦᑎᓐᓄᓗ ᐊᑕᖏᖅᑐᓄᑦ ᐱᕚᓪᓕᕈᑕᐅᒍᓐᓇᕐᓗᑎᒃ. 

 

ᐸᕐᓇᐅᑎᕗ ᐃᓚᒋᓕᐅᔾᔨᓯᒪᔪᑦ ᐊᑑᑎᖃᕐᓂᕐᒥᒃ ᓄᑖᓂᒃ ᐱᓕᕆᔾᔪᓯᕐᓂᒃ ᐃᓚᐅᖃᑕᐅᑎᑦᓯᓂᕐᒥᓪᓗ 

ᑲᑐᔾᔨᖃᑎᒋᒋᐊᓕᑦᑎᓐᓂᒃ ᐃᑲᔪᖅᓱᐃᓂᕐᒧᒃ ᓄᓇᓕᓐᓂ ᓇᒻᒥᓂᖃᖅᑎᐅᔪᓂᒃ, ᐃᓚᒋᐊᕐᓗᒋᑦ 

ᓄᓇᓕᓐᓂ ᑮᓇᐅᔭᓕᐅᕈᑕᐅᒍᓐᓇᖅᑐᑦ, ᑐᕌᖓᓕᖅᑎᓪᓗᒋᓪᓗ ᐱᓕᕆᔾᔪᓯᐅᔪ ᑲᒪᓂᐊᖅᑎᓪᓗᑕ 

ᓄᓇᓕᓐᓂ ᐱᔪᓐᓇᓂᖃᕐᓂᖏᓐᓂᒃ ᐱᔭᕆᐊᓕᖏᓐᓄᓪᓗ. 

 

ᐊᑑᑎᒋᑦᓯᐊᕐᓂᐊᖅᑕᕗᑦ ᐱᓕᕆᔾᔪᑎᑦᓴᕗᑦ ᐊᖑᒻᒪᑎᒍᓐᓇᖁᓪᓗᑕ ᐊᒥᓱᕐᖑᐸᓪᓕᐊᑎᓪᓗᒋᑦ 

ᐃᓄᖁᑎᕗᑦ ᐊᑑᑎᒋᑦᓯᐊᖃᑦᑕᕐᓗᒋᓪᓗ ᓴᖅᑭᐸᓪᓕᐊᔪᑦ ᐱᕕᑦᓴᖃᕐᕕᐅᒍᓐᓇᖅᑐᑦ. 

 

ᐱᓕᕆᖃᑎᖃᕐᓂᖅ ᒐᕙᒪᑐᖃᒃᑯᓐᓂᒃ ᑲᓇᑕᒥᒃ ᑐᙵᕕᓕᐅᕐᓂᕐᒧᑦ ᐱᓕᕆᐊᓂᒃ ᑲᓇᑕᓕᒫᒥᒃ 

ᓴᙱᓕᖅᐹᓪᓕᕈᑕᐅᓂᐊᖅᑐᓂᒃ, ᐃᒪᕖᑦ ᑭᓪᓕᓕᒫᖏᓐᓂ, ᐱᒻᒪᕆᐅᓂᖃᖅᑐᖅ ᑕᑯᔪᒪᔭᑦᑎᓐᓄᑦ. 

 

ᖁᔭᓕᓯᒪᔪᒍᑦ ᑲᑐᔾᔨᖃᑎᒌᑦᑎᐅᓂᑦᑎᓐᓂᒃ ᐋᑐᕚᒥ ᓴᓂᑦᑎᓐᓂ ᐱᓱᖃᑕᐅᒍᒪᓂᖏᓐᓄᑦ 

ᐊᖅᑯᑎᑦᑎᓐᓂ, ᖃᐅᔨᓇᓚᐅᖅᓯᒪᙱᑦᑐᓂᒃ ᐃᑲᔪᖅᓱᐃᓂᖃᖅᓯᒪᒻᒪᑕ ᒫᓐᓇᒫᒃ ᐊᕐᕌᒎᓯᒪᔪᓂ. 

 

ᓇᓗᓇᐃᖅᓯᓚᐅᕋᑦᑕ ᐅᖃᐅᓯᐅᑎᓪᓗᒋᑦ ᐊᑭᑐᔫᑎᓄᑦ ᐊᑐᖅᑐᑦᓴᓄᑦ ᐸᕐᓇᐅᑎᓂᒃ, ᐱᓕᕆᕕᐅᔪᑦ 

ᓇᓗᓇᐃᖅᓯᓯᒪᔪᑦ $490 ᒥᓕᐊᓐᓂᒃ ᒐᕙᒪᑐᖃᒃᑯᓐᓂᒃ ᐃᑲᔪᖅᑕᐅᒍᑎᓂᒃ ᐊᑭᑐᔫᑎᓄᑦ 

ᐱᓕᕆᐊᓄᑦ ᓄᓇᕗᒻᒥ, ᐊᔾᔨᐅᙱᑦᑐᒃᑯᑦ ᑮᓇᐅᔭᖃᖅᑎᑦᓯᓂᒃᑯᑦ ᑐᕌᕐᓂᐊᖅᑐᓂᒃ ᓄᓇᓕᓐᓂ 

ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᓐᓄᑦ. ᑖᒃᑯᐊ ᑮᓇᐅᔭᐃᑦ ᐃᓚᔭᐅᓂᐊᖅᑐᑦ $356 ᒥᓕᐊᓐᓄᑦ ᓄᑖᓄᑦ 

ᓄᑦᑎᖅᑕᐅᓯᒪᔪᓄᓪᓗ ᐊᑭᑐᔫᑎᓄᑦ ᐊᑐᖅᑐᓴᓕᐊᒥᓂᕐᓄᑦ ᐊᑐᐃᓐᓇᐅᑎᑕᐅᓂᐊᖅᑐᑦ ᓄᓇᕗᑦ 

ᒐᕙᒪᒃᑯᖏᓐᓂᒃ, ᑲᑎᓕᒫᖅᑐᒋᑦ ᐊᑭᑐᔫᑎᓄᑦ ᑮᓇᐅᔭᖅᑐᕈᑎᐅᓂᐊᖅᑐᑦ $850 ᒥᓕᐊᓐ. 

 

ᑭᓯᐊᓂ ᑖᒃᑯᑑᙱᑦᑐᑦ, ᐅᖃᖅᑎᑦᑎᔩ. 

 

ᐃᐳᕈᒥ, ᒐᕙᒪᑐᖃᒃᑯᑦ ᓇᓗᓇᐃᖅᓯᓚᐅᖅᑐᑦ $214 ᒥᓕᐊᓐᓂᒃ ᐅᓗᕆᐊᓇᖅᑐᒦᑦᑕᐃᓕᖁᓪᓗᒍ 

ᐊᑯᓂᐅᔪᕐᓗ ᒪᑭᒪᔾᔪᑕᐅᑦᓯᐊᕈᓐᓇᖁᓪᓗᒍ ᐃᖃᓗᓐᓂ ᐃᒥᖃᕈᑕᐅᔪᑦ, ᐱᒻᒪᕆᐅᓪᓗᓂ ᓯᕗᓪᓕᖅᐹᒥ 

ᖃᓄᐃᓕᒋᐊᕈᑕᐅᔪᖅ ᐃᓪᓗᓕᐅᒃᑲᓐᓂᕈᓐᓇᓂᕐᒧᑦ ᐊᖏᔪᖅᑳᖃᕐᕕᒻᒥ ᓄᓇᓕᐸᐅᔭᕐᒥ 

ᐊᒥᒐᖅᓯᓂᐅᔪᓂᓪᓗ ᐃᓪᓗᓂᒃ ᐱᔪᓐᓃᕐᔫᒥᒍᑕᐅᓗᓂ ᓄᓇᕗᒻᒥ. 

 

ᒐᕙᒪᑐᖃᒃᑯᑦ ᓇᓗᓇᐃᖅᓯᓚᐅᕐᒥᔪ $60 ᒥᓕᐊᓐᓂᒃ ᑮᓇᐅᔭᐃᑦ ᐊᑐᖅᑐᑦᓴᖏᓐᓂ ᓄᓇᕗᑦ 

ᒐᕙᒪᒃᑯᖏᓐᓄᑦ ᑮᓇᐅᔭᖃᖅᑎᓯᓂᕐᒧᑦ ᐊᑭᑐᓗᐊᙱᑦᑐᓂᒃ ᐃᓪᓗᓕᐅᕈᑎᑦᓴᓂᒃ ᐊᓯᖏᓐᓂᓪᓗ 

ᑐᕌᖓᔪᓂᒃ ᐊᑭᑐᔫᑎᓄᑦ, ᖄᒃᑲᓐᓂᖓᒍᑦ $845 ᒥᓕᐊᓐ ᐊᕐᕌᒍᓄᑦ 7-ᓄᑦ ᐃᓪᓗᓕᕆᓂᕐᒧᑦ 

ᐃᓄᐃᑦ ᓄᓇᖓᓐᓂ. 

 

ᑖᒃᑯᐊ ᑮᓇᐅᔭᐃᑦ ᐊᓯᔾᔨᕈᑕᐅᓪᓚᕆᓐᓂᐊᖅᑐᑦ, ᐅᖃᖅᑎᑦᑎᔩ. ᖁᔭᓐᓇᒦᕈᒪᔭᒃᑲ ᒐᕙᒪᑐᖃᒃᑯᓐᓂ 

ᐱᓕᕆᖃᑎᕗᑦ ᓇᓗᓇᐃᖅᓯᓯᒪᒻᒪᑕ ᑮᓇᐅᔭᓂᒃ ᖃᓄᑐᐃᓐᓇᖅ ᐊᑐᖅᑕᐅᒍᓐᓇᕐᓂᖏᓐᓂᒃ 

ᓄᓇᕗᒻᒥ ᐱᓕᕆᖃᑎᖃᕐᓗᑕ ᑲᑐᔾᔨᖃᑎᑦᑎᓐᓂᒃ ᐋᖅᑭᑦᓱᐃᓂᕐᒧᑦ ᐊᑐᓕᖅᑎᑦᓯᓂᕐᒧᓪᓗ 

ᐸᕐᓇᐅᑎᒥᒃ ᐃᓪᓗᓕᕆᓂᕐᒧᑦ ᓴᖅᑭᕈᑕᐅᓂᐊᖅᑐᓂᒃ ᓱᓕᓂᐊᕐᓂᕋᐅᑎᒃᑯᑦ 

ᐱᔪᓐᓇᑐᐃᓐᓇᕆᐊᖃᕐᓂᖏᓐᓂᓪᓗ ᓄᓇᓕᓕᒫᑦ. 

ᖁᕕᐊᓲᑎᒋᒻᒪᕆᒃᑲᓗᐊᖅᑕᕗᑦ ᑕᒪᒃᑯᐊ ᒐᕙᒪᑐᖃᒃᑯᓐᓂᒃ ᑮᓇᐅᔭᖃᖅᑎᑦᓯᒍᑕᐅᓂᐊᖅᑐᑦ, 

ᖃᐅᔨᒪᔪᒍᑦ ᐱᑕᖃᒃᑲᓐᓂᕆᐊᖃᕐᓂᖓᓂᒃ. ᑕᐃᒪᐃᒻᒪᑦ, ᖄᒃᑲᓐᓂᖓᒍᑦ ᑲᔪᓯᒍᑎᖃᕐᓂᐊᕐᓂᑦᑕ 

ᐊᔭᐅᖅᑐᐃᖏᓐᓇᓂᕐᒥᒃ ᒐᕙᒪᑐᖃᒃᑯᓐᓂᒃ, ᑮᓇᐅᔭᖃᖅᑎᑦᓯᓂᐊᖅᑐᒍᑦ $51.5 ᒥᓕᐊᓐᓂᒃ ᓄᓇᕗᑦ 

ᒐᕙᒪᒃᑯᖏᓐᓂᒃ − 25 ᐳᓴᓐᑎᑲᓴᖏᑦ ᑲᑎᓕᒫᖅᑐᒍᑦ ᐊᑭᑐᔫᑎᓄᑦ ᑮᓇᐅᔭᐃᑦ ᐊᑐᖅᑐᑦᓴᑦᑕ 

2022-23-ᒥ−ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ. 

 

ᑖᒃᑯᐊᓗ ᐱᒋᐊᕈᑎᑐᐃᓐᓇᐅᓪᓗᑎᒃ. ᒐᕙᒪᐅᓂᑦᑎᓐᓂ, ᓴᖅᑭᖅᑎᑦᓯᖃᑦᑕᕐᓂᐊᖅᑐᒍᑦ ᑮᓇᐅᔭᐃᑦ 

ᐊᑐᖅᑐᑦᓴᓂᒃ ᐊᑑᑎᒋᖃᑦᑕᕐᓗᒋᑦ ᑮᓇᐅᔭᐃᑦ ᐊᒥᐊᒃᑯᑦᑎᓐᓄᑦ ᐱᒋᐊᓪᓚᑦᑐᓂᒃ 

ᑮᓇᐅᔭᖃᖅᑎᑦᓯᒃᑲᓐᓂᕐᓂᕐᒧᑦ ᐃᓪᓗᓕᕆᓂᕐᒧᑦ ᐃᓪᓗᓕᕆᓂᕐᒧᓪᓗ ᐱᓕᕆᐊᓄᑦ. 

 

ᐅᖃᖅᑎᑦᑎᔩ, ᐊᑑᑎᖃᖃᑦᑕᕐᓂᖅ ᑮᓇᐅᔭᓄᑦ ᐊᒥᐊᒃᑯᑎᓐᓄᑦ ᑐᑭᖃᕐᓂᐊᖅᑐᖅ 

ᐊᑭᓕᑦᓴᒨᖅᓯᒪᔪᓂᒃ ᑮᓇᐅᔭᐃᑦ ᐊᑐᖅᑐᑦᓴᖃᖃᑦᑕᓂᕐᒧᑦ. ᑭᓯᐊᓂᓕ, ᖁᔭᓇᖅᑐᖅ 

ᐅᔾᔨᖅᓱᑦᓯᐊᖅᑐᑎᒃ ᑮᓇᐅᔭᓕᕆᓂᕐᒧᑦ ᐊᐅᓚᑦᓯᑦᓯᐊᖃᑦᑕᖅᓯᒪᓂᖏᓐᓄᑦ ᑭᖑᓂᑦᑎᓐᓂ 

ᒐᕙᒪᐅᖃᑦᑕᖅᓯᒪᔪᓄᑦ, ᓇᓗᙱᑦᑐᖓ ᐅᓗᕆᐊᓇᙱᑦᑐᒃᑯᑦ ᐊᐅᓚᑦᓯᒍᓐᓇᓂᑦᑎᓐᓂᒃ ᑮᓇᐅᔭᓂᒃ 

ᐊᑭᓕᑦᓴᓃᒍᑎᖃᑲᐃᓐᓇᖃᑦᑕᓂᕐᒧᑦ ᑲᒪᒋᔭᐅᒍᓐᓇᖁᓪᓗᒍ ᐃᓱᒫᓗᓐᓇᖅᑐᒻᒪᕆᐊᓗᒻᒥᒃ 

ᐃᓪᓗᑭᑦᓴᓗᐊᖅᑐᒻᒪᕆᐅᓂᑦᑎᓐᓂᒃ. 

 

ᑕᒪᒃᑯᐊ ᖃᐅᔨᓇᓚᐅᖅᓯᒪᙱᑦᑐᑦ ᑮᓇᐅᔭᖃᖅᑎᑦᓯᓂᐅᔪᑦ ᐃᓪᓗᓕᕆᓂᕐᒧᑦ ᐱᔾᔪᑎᐅᔪ 

ᐱᓗᐊᖑᐊᖅᑐᓂᒃ ᐱᓕᕆᐊᕐᓂᕋᕈᑕᐅᔪ ᑲᑐᔾᔨᓗᑕ ᑐᕌᒐᑦᑎᓐᓂᒃ ᐱᓕᕆᖃᑎᖃᕐᓂᖅ ᐃᓄᐃᑦ 

ᑲᑐᔾᔨᖃᑎᒌᖏᓐᓂᒃ ᐱᕙᓪᓕᐊᑎᑦᓯᓂᕐᒧᑦ ᓇᒻᒥᓂᖃᖅᑎᐅᔪᓂᒃ ᓂᐅᕐᕈᑎᖃᕐᓂᒃᑯᑦ 

ᐋᖅᑭᐅᒪᔾᔪᑎᓕᐅᕐᓂᕐᒧᑦ ᓄᓇᕗᒻᒥᐅᓄᑦ ᐃᓪᓗᓕᕆᓂᕐᒧᑦ ᓇᓖᕌᕈᑎᖃᒃᑲᓐᓂᕈᓐᓇᖁᓪᓗᒋᑦ. 

ᐅᖃᖅᑎᑦᑎᔩ, ᓄᓇᕗᑦ ᒐᕙᒪᒃᑯᖏᑦ ᓇᓗᓇᐃᖅᓯᓯᒪᓕᕇᖅᑐᑦ $868 ᒥᓕᐊᓐ ᓄᑖᓂᒃ ᐊᑭᑐᔫᑎᓄᑦ 

ᑮᓇᐅᔭᖅᑐᕈᑎᑦᓴᓂᒃ ᐊᕐᕌᒎᓂᐊᖅᑐᓄᑦ ᑕᓪᓕᒪᓄᑦ, ᐃᓚᒋᔭᐅᓪᓗᑎᒃ $204 ᒥᓕᐊᓐ 

ᐊᖏᖅᑕᐅᓯᒪᔪᑦ 2022-23-ᒥ. ᑖᒃᑯᐊ ᐃᑲᔪᕐᓂᐊᖅᑐᑦ ᐊᓯᔾᔨᕈᑕᐅᓗᑎᒃ ᓄᓇᕗᒻᒥ 

ᐅᐱᒋᔭᖃᕈᑕᐅᓗᑎᒃ ᐊᔾᔨᐅᙱᑦᑐᒥᒃ ᓄᓇᑦᑎᓐᓂᒃ ᑲᓇᑕᒥ ᓄᓇᕐᔪᐊᒥᓗ. 

ᒐᕙᒪᒋᔭᕗᑦ ᓇᓗᖅᑯᑎᙱᑦᑐᑦ ᑲᑐᔾᔨᓗᑕ ᐱᔪᓐᓇᓂᑦᑎᓐᓂᒃ ᓴᖅᑭᖅᑎᑦᓯᒍᓐᓇᖁᓪᓗᑕ ᖃᑭᒪᓂᕐᒥᒃ, 

ᐊᑕᖏᖅᑐᒃᑯᑦ ᑮᓇᐅᔭᓕᐅᕈᑎᖃᕈᓐᓇᓂᕐᒥᒃ ᖃᓄᐃᙱᑦᓯᐊᖅᑐᓂᓪᓗ, ᑐᙵᓇᖅᑐᓂᒃ 

ᓄᓇᓕᓐᓂᒃ, ᑮᓇᐅᔭᐃᓪᓗ ᐊᑐᖅᑐᑦᓴᐃᑦ ᐅᓪᓗᒥ ᐅᖃᐅᓯᒃᑲ ᐃᓕᑦᓯᓐᓄᑦ ᐊᓪᓗᕆᐊᕈᑕᐅᔪᑦ 

ᑕᒪᒃᑯᓄᖓ ᑕᑯᔪᒪᔭᑦᑎᓐᓄᑦ. 

 

ᑮᓇᐅᔭᓕᕆᓂᕐᒧᑦ ᐱᓗᐊᖑᐊᖅᑐᑦ 
 

• 2021-22 ᓇᐃᓈᖅᑐᒍ 
 
ᐅᖃᖅᑎᑦᑎᔩ, ᐊᑲᐅᓈᕈᔾᔭᐅᑦᓯᐊᖅᑐᒍᑦ ᓄᓇᖃᕋᑦᑕ ᓄᓇᒦᖔᖅᑐᑦ ᐃᒪᕐᒦᖔᖅᑐᓪᓗ 

ᐃᓅᓕᓴᐅᑎᒋᒍᓐᓇᖃᑦᑕᖅᓯᒪᓪᓗᑎᒍ ᐊᕐᕌᒍᕋᓵᓗᓐᓂᒃ. 

ᐊᕐᕌᒍᒐᓚᐅᓯᒪᔪᓂ, ᑕᒪᒃᑯᐊ ᐊᑲᐅᓈᖅᑐᒦᒍᑎᕗᑦ ᓄᓇᕗᒻᒥ ᐊᖏᓂᖅᐹᓂᒃ 

ᐊᖏᓪᓕᒋᐊᕈᑕᐅᓯᒪᔪᑦ ᑭᓱᑐᐃᓐᓇᐃᑦ ᐃᓅᓇᓱᐊᕐᓂᕐᒧᑦ ᐊᑭᖏᓐᓂᒃ ᑲᓇᑕᓕᒫᒥ. 

 

ᑲᑎᒪᔨᓕᕆᔩᑦ ᑲᓇᑕᒥ ᓇᓗᓇᐃᖅᓯᒪᔭᖏᑎᒍᑦ, ᑮᓇᐅᔭᓕᐅᕈᓐᓇᕐᓂᕗᑦ ᐱᕈᖅᓯᒪᔪᖅ 7.4 

ᐳᓴᓐᑎᓂᒃ 2021-ᒥ, 2022-ᒥᓗ, ᓂᕆᐅᓇᖅᑐᖅ ᐱᕈᒃᑲᓐᓂᕐᓂᐊᕐᓂᖓᓂᒃ 6.4 ᐳᓴᓐᑎᓂᒃ. 

 

ᐱᔾᔪᑎᖃᓗᐊᖑᐊᖅᑐᖅ ᖃᓄᐃᓕᐅᕈᑕᐅᔪᓂᒃ ᐅᔭᕋᕐᓂᐊᖅᑐᓕᕆᓂᕐᒧᑦ, ᐊᒻᒪᓗ 

ᖃᓱᔭᐅᕙᓪᓕᐊᓯᒪᓂᖏᓐᓄᑦ ᓄᕙᔾᔪᐊᕐᓇᖅ 19 ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᐃᓱᓕᑦᑕᕐᕕᐅᑎᑕᐅᓯᒪᔪᑦ, ᓱᒃᑲᐃᓪᓕᒋᐊᕈᑕᐅᓯᒪᓚᐅᕐᖓᑦ ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ 

ᓯᐊᕐᒪᐸᓪᓕᐊᑎᓪᓗᒍ. 

 

ᐃᓱᓕᓚᕿᓚᐅᖅᑐᖅ 2021-22 ᖃᓄᐃᓗᐊᙱᑦᑑᓪᓗᓂ ᑮᓇᐅᔭᓕᕆᓂᕐᒧᑦ 

ᖃᓄᐃᒍᑎᖃᕐᓂᕗᑦ. 

 

ᐊᕐᕌᒎᑉ ᓄᙳᐊᓂ ᓴᖅᑭᕐᓂᐊᖅᑐᑦ ᓱᓕ ᑕᖅᑭᒐᓚᐃᑦ ᑭᓯᐊᓂ ᐊᓂᒍᖅᓯᒪᓕᖅᑲᑕ, ᓂᕆᐅᑦᑐᒍᑦ 

ᐊᒥᐊᒃᑯᖃᓛᕐᓂᑎᓐᓂᒃ $100 ᒥᓕᐊᓐᕈᔪᓐᓂᒃ. 

 

• 2022-23 ᓂᕆᐅᒋᔭᐅᔪᑦ ᑮᓇᐅᔭᐃᑦ ᐃᓯᖅᐸᓪᓕᐊᓂᐊᖅᑐᑦ 
 

ᓯᕗᒧᑦ, 2022-23 ᑮᓇᐅᔭᐃᑦ ᐊᑐᖅᑐᑦᓴᑎᒍᑦ ᓂᕈᐅᓇᖅᑐᖅ ᑮᓇᐅᔭᐃᑦ ᐃᓯᕐᓂᐊᖅᑐᑦ $2.6 

ᐱᓕᐊᓐᕈᔪᐃᑦ, ᐃᓘᓐᓇᑎᑲᓴᒃ ᐊᕕᑦᑐᖅᓯᒪᓂᐅᔪᓄᑦ ᑮᓇᐅᔭᖃᖅᑎᑦᓯᓂᕐᒧᑦ ᐋᖅᑭᐅᒪᔾᔪᑎᒃᑯᑦ, 

ᑐᓂᓯᒍᑕᐅᓂᐊᖅᑐᖅ $1.9 ᐱᓕᐊᓐᑲᓴᓐᓂᒃ, ᐅᕝᕙᓗ 71 ᐳᓴᓐᑎᖏᓐᓂᒃ, ᑲᑎᓕᒫᖅᑐᒋᑦ 

ᑮᓇᐅᔭᖅᑖᕆᖃᑦᑕᖅᑕᑦᑕ. 

 

ᓂᕆᐅᑦᑐᒍᑦ ᐊᓯᖏᑦ ᒐᕙᒪᑐᖃᒃᑯᓐᓂᒃ ᑮᓇᐅᔭᖅᑖᒃᑲᓐᓂᓛᕐᓂᑎᓐᓂᒃ $121 ᒥᓕᐊᓐᑲᓐᓂᕐᓂᒃ, 

ᐊᒻᒪᓗ $371 ᒥᓕᐊᓐ ᐊᓯᖏᓐᓂᒃ ᑎᒥᐅᔪᓂᒃ ᑮᓇᐅᔭᖃᖅᑎᑕᐅᓂᕐᒧᑦ ᐊᖏᕈᑎᑎᒍᑦ. 

 

ᐸᕐᓇᑦᑐᒍᑦ ᓂᐊᑦᓯᓂᐊᕐᓂᑎᓐᓂᒃ $277 ᒥᓕᐊᓐᓂᑭ ᓇᒻᒥᓂᖅ ᑮᓇᐅᔭᓕᐅᕈᑎᑦᑎᓐᓂᒃ, 

ᐃᓚᒋᔭᐅᓪᓗᑎᒃ $160 ᒥᓕᐊᓐ ᑖᒃᓰᔭᕈᑕᐅᔪᓂᒃ, $23 ᒥᓕᐊᓐ ᐃᖅᑲᓇᐃᔭᖅᑎᓄᑦ ᐃᓪᓗᓂᒃ 

ᐊᑐᖅᑐᐊᕈᑎᖏᓐᓂᒃ, ᐊᒻᒪᓗ $83 ᒥᓕᐊᓐ ᐊᔾᔨᒌᙱᑦᑐᓂᒃ ᐊᓯᖏᓐᓂᒃ ᑮᓇᐅᔭᓂᒃ. 

 

• 2022-23 ᓂᕆᐅᒋᔭᐅᔪᑦ ᑮᓇᐅᔭᖅᑐᕈᑕᐅᓂᐊᖅᑐᑦ 
 
ᑮᓇᐅᔭᖅᑐᕈᑎᖃᕐᓂᕐᒧᑦ, ᓂᕆᐅᑦᑐᒍᑦ ᑮᓇᐅᔭᖅᑐᕈᑎᖃᓛᕐᓂᑎᓐᓂᒃ $1.9 ᐱᓕᐊᓐᓂᒃ 

ᐊᑭᑐᔫᑎᓄᑦ ᐊᖏᖅᑕᐅᓚᖅᑐᓄᑦ ᒫᑦᓯᒥ. 

 

ᑐᑦᓯᕋᖅᑕᕗᑦ ᑮᓇᐅᔭᐃᑦ ᐊᑐᖅᑐᑦᓴᐃᑦ ᐃᓚᒋᓕᐅᔾᔨᓯᒪᒻᒥᔪᑦ ᓇᓪᓕᐅᒃᑰᒫᑦᓴᓂᒃ $75 ᒥᓕᐊᓐ, 

ᑕᐃᒫᑦᓴᐃᓐᓇᖅ ᖃᑦᓯᐅᓂᖏᑦ 2021-22 ᐊᑐᖅᑐᑦᓴᐅᓚᐅᖅᑐᓂ. 

ᐊᑐᐃᓐᓇᐅᒍᑕᐅᓂᐊᖅᑐᑦ ᐊᓯᔾᔨᖅᑕᖅᑐᖃᕐᓂᖅᑲᑦ ᓴᖅᑭᖅᑐᓂᒃ ᓂᕆᐅᓇᙱᑦᑐᓂᓐᓘᓐᓃᑦ ᐊᕐᕌᒎᑉ 

ᐃᓗᐊᓂ. 

 

ᐱᕕᖃᕈᑎᐅᒍᓐᓇᕐᓂᐊᕐᒥᔪᑦ ᐋᖅᑭᑦᓱᐃᒋᐊᖃᖅᑎᓪᓗᑕ ᐱᒻᒪᕆᐅᔪᓂᒃ ᖃᓄᖅᑑᕈᑎᓂᒃ 

ᖃᓄᐃᓕᒋᐊᕈᑎᑦᓴᓂᓪᓗ ᐊᑐᓕᖅᑎᑕᐅᒍᓐᓇᖁᓪᓗᒋᑦ ᑲᑐᔾᔨᓗᑕ ᑐᕌᒐᖅ, ᐃᓚᒋᔭᐅᓪᓗᓂ 

ᓯᕗᓪᓕᐅᑎᒍᒪᓂᖅᐹᕗᑦ − ᑮᓇᐅᔭᖃᖅᑎᑦᓯᓂᖅ ᐃᑉᐱᒋᔭᐅᓂᖏᓐᓄᑦ ᐃᓐᓇᒻᒪᕆᕈᖅᐸᓪᓕᐊᔪᑦ 

ᓄᓇᕗᒻᒥᐅᑦ. 

 

ᐃᓐᓇᒻᒪᕆᕈᖅᐸᓪᓕᐊᓂᖅ ᐅᐱᒋᔭᐅᓂᒃᑯᑦ ᓄᓇᕗᒻᒥ 
 

ᐅᖃᖅᑎᑦᑎᔩ, ᐃᓐᓇᒻᒪᕆᕗᑦ ᓄᓇᕗᒻᒥ ᐆᒪᑎᓪᓗᒋᑦ ᐃᖅᑲᐅᒪᔾᔪᑎᐅᔪᑦ, ᒐᕙᒪᒋᔭᕗᓪᓗ 

ᐊᑦᓱᕉᑎᖃᕐᓂᐊᖅᑐᑦ ᐃᓕᓴᕆᔭᐅᑦᓯᐊᖁᓪᓗᒋᑦ ᐃᓄᑐᖃᐅᓕᖅᑎᓪᓗᒋᑦ ᐅᐱᒋᔭᐅᑦᓯᐊᖁᓪᓗᒋᓪᓗ, 

ᑕᐃᒪᐃᑕᐅᒋᐊᖃᕐᖓᑕ. 

 

ᐃᓕᓴᕆᔭᐅᖁᓪᓗᒋᑦ ᑕᑯᒍᒪᔭᖏᓐᓂᒃ ᓴᐱᓕᖅᑕᐃᓕᓯᒪᓂᖏᓐᓂᓪᓗ, ᐊᖏᔪᖅᑳᕆᔭᕗᑦ 

ᐊᓈᓇᑦᓯᐊᕗᑦ ᐊᑖᑕᑦᓯᐊᕗᓪᓗ ᐃᓅᓯᖃᕈᓐᓇᔭᕗᑦ ᑭᖑᓪᓕᖅᐹᖏᓐᓂ ᐅᐱᒋᔭᐅᑦᓯᐊᕐᓗᑎᒃ, 

ᖃᓂᒋᔭᖃᕐᓂᖅᓴᐅᓗᑎᓪᓗ ᐃᓚᒥᓄᑦ. 

 

ᒪᒃᑯᑦᑐᑦ ᓄᓇᕗᒻᒥᐅᑦ, ᑕᐃᓐᓇᑎᑐᑦ ᓱᕈᓯᖅᑐᑦ ᑲᑎᓚᐅᖅᑕᕋ ᓯᓚᒥ ᐱᙳᐊᕐᕕᒻᒥ ᑲᖏᖅᖠᓂᕐᒥ, 

ᐱᕈᖅᐸᓪᓕᐊᒍᓐᓇᖁᓪᓗᒋᑦ ᐊᓈᓇᑦᓯᐊᒥᓂ ᐊᑖᑕᑦᓯᐊᒥᓂᓗ ᖃᓂᒋᔭᖃᕐᓗᑎᒃ, 

ᐃᓕᓐᓂᐊᕈᓐᓇᖁᓪᓗᒋᑦ ᐃᑉᐱᒋᔭᐅᑦᓯᐊᕈᓐᓇᖁᓪᓗᒋᓪᓗ. 

 

ᐱᒋᐊᕈᑎᖃᕐᓂᐊᖅᑐᒍᑦ ᐋᖅᑭᑦᓯᓗᑕ ᒪᕐᕉᓐᓂᒃ ᐃᖅᑲᓇᐃᔮᖅᑖᖅᑲᐅᓐᓂᒃ ᒐᕙᒪᓕᕆᔨᒃᑯᓐᓂ 

ᓯᕗᓕᖅᑎᐅᓂᐊᕐᓗᑎᒃ ᐋᖅᑭᑦᓱᐃᓂᕐᒧᑦ ᐊᑕᖏᖅᑐᓂᒃ ᐃᓐᓇᒻᒪᕆᓐᓄᑦ ᐃᑉᐱᒋᔭᖃᕐᓂᕐᒧᑦ 

ᖃᓄᖅᑑᕈᑎᒥᒃ ᐊᑐᓕᖅᑎᓯᕙᓪᓕᐊᓂᕐᒧᓪᓗ ᐸᕐᓇᐅᑎᒥᒃ. ᑖᓐᓇ ᖃᓄᖅᑑᕈᑎ 

ᐋᖅᑭᑦᓱᖅᑕᐅᓂᐊᖅᑐᖅ ᐊᑕᖏᖅᑐᓂᒃ ᑐᓴᕆᐊᕐᕕᖃᖅᓯᒪᓗᑎᒃ ᐃᓐᓇᒻᒪᕆᓐᓂᒃ, ᐃᓚᒌᓂᒃ, 

ᓄᓇᓕᓐᓂᒃ, ᑲᑐᔾᔨᖃᑎᖏᓐᓂᒃ, ᑐᕌᒐᖃᕐᓗᑎᒃ ᐱᐅᓯᕚᓪᓕᖅᑎᑦᓯᓂᕐᒧᑦ ᐅᓪᓗᑕᒫᑦ ᐃᓅᓯᖏᓐᓂᒃ 

ᓄᓇᕗᒻᒥᐅᑦ ᐃᓐᓇᒻᒪᕆᕈᖅᐸᓪᓕᐊᔪᑦ. 

 

ᕿᓚᒥᒃᑰᓕᖅᑎᓐᓂᐊᖅᑕᕗᑦ ᓴᓇᔭᐅᓂᐊᕐᓂᖏᑦ ᐊᕕᑦᑐᖅᓯᒪᓂᐅᔪᓂ ᐃᓐᓇᒃᑯᕖᑦ 

ᐊᖑᒻᒪᑎᒍᓐᓇᖁᓪᓗᑕ ᐃᑉᐱᒋᔭᐅᒋᐊᖃᓪᓚᕆᑦᑐᓂᒃ ᓄᓇᕗᒻᒥᐅᓂᒃ ᐊᖏᓪᓕᒋᐊᕐᓂᐊᖅᑐᒋᓪᓗ 

ᓄᑖᕐᖑᕆᐊᖅᑕᐅᓗᑎᓪᓗ ᐱᑕᖃᖅᐸᒌᖅᑐᑦ ᐃᓐᓇᒃᑯᕖᑦ. 

 

ᑕᕝᕙᓂ ᐊᕐᕌᒍᒥ, ᐸᕐᓇᑦᑐᒍᑦ ᑮᓇᐅᔭᖃᖅᑎᑦᓯᓂᕐᒧᑦ $19 ᒥᓕᐊᓐᓂᒃ 

ᓴᓇᔭᐅᕙᓪᓕᐊᖏᓐᓇᖁᓪᓗᒍ $60 ᒥᓕᐊᓐᕌᖅᑐᖅ ᐃᓐᓇᒃᑯᕕᑦᓴᖅ ᑲᖏᖅᖠᓂᕐᒥ. 

 

ᐱᒋᐊᕈᑎᖃᕐᓂᐊᖅᑐᒍᑦ ᐸᕐᓇᐅᑎᑦᑎᓐᓂᒃ ᐃᑲᔪᖅᓱᐃᒋᐊᒃᑲᓐᓂᕐᓂᕐᒧᑦ ᐅᓪᓗᑕᒫᑦ ᐃᑲᔪᑎᓂᒃ 

ᐃᓐᓇᒃᑯᕕᓐᓂ. 

ᐃᓚᒋᔭᐅᓪᓗᑎᒃ ᐊᑐᐃᓐᓇᐅᑎᑦᓯᓂᖅ ᐃᓕᖅᑯᓯᑦᑎᓐᓄᑦ ᐅᖃᐅᓯᑦᑎᓄᓪᓗ ᑐᕌᖓᔪᓂᒃ 

ᐱᓕᒻᒪᑦᓴᐃᓂᕐᒧᑦ ᐃᖅᑲᓇᐃᔭᖅᑎᓂᒃ ᐃᓐᓇᒃᑯᕕᓐᓂ ᐊᔭᐅᖅᑐᐃᒍᑎᖃᕐᓗᑕᓗ ᓄᓇᓕᓐᓂ 

ᐱᒋᐊᖅᑕᐅᓯᒪᔪᓂᒃ ᐱᓕᕆᐊᓂᒃ ᐃᓐᓇᒻᒪᕆᓐᓄᑦ. 

 

ᒐᕙᒪᑦᑕ ᑐᑦᓯᕋᖅᑕᖏᑦ 2022-23 ᑮᓇᐅᔭᐃᑦ ᐊᑐᖅᑐᑦᓴᐃᑦ ᖃᓄᐃᓕᒋᐊᕈᑕᐅᔪᑦ ᑐᕌᕐᓂᕐᒧᑦ 

ᐊᑐᐃᓐᓇᐅᑎᑦᓯᓂᕐᒧᑦ $500,000-ᓂᒃ ᐃᓄᓕᕆᔨᒃᑯᑎᒍᑦ ᐊᑐᐃᓐᓇᖃᒃᑲᓐᓂᕈᓐᓇᖁᓪᓗᒋᑦ 

ᐃᓄᓕᖅᑕᓂᒃ ᓂᕿᓂᒃ ᐃᓐᓇᒻᒪᕆᓐᓄᑦ ᐊᓯᖏᓐᓄᓪᓗ ᓄᓇᕗᒻᒥᐅᑦ ᑮᓇᐅᔭᖃᖅᑎᑦᓯᓂᒃᑯᑦ 

ᓯᑕᒪᓂ ᓄᓇᓕᓐᓂ ᑲᑐᔾᔨᖃᑎᒌᓄᑦ ᓂᕆᔭᑦᓴᖃᑦᓯᐊᖅᑎᑦᓯᒍᒪᓂᕐᒧᑦ. 

 

ᑮᓇᐅᔭᐃᑦ ᐊᑐᖅᑕᐅᓂᐊᕐᒥᔪᑦ ᐊᓯᔾᔨᕐᓗᑎᒍᑦ ᑮᓇᐅᔭᖃᑲᐃᓐᓇᖅᑎᓯᓂᕐᒥᒃ ᑐᐊᕕᕐᓇᖅᑐᒃᑯᓪᓗ 

ᓂᕿᑖᖅᑎᑦᓯᖃᑦᑕᓂᕐᒧᑦ ᑐᕌᖅᑎᑕᐅᖔᕐᓗᑎᒃ ᓄᓇᓕᓐᓂ ᓂᕿᓂᒃ ᐊᑐᐃᓐᓇᐅᑎᑦᓯᔨᓄᑦ 

ᒪᑭᒪᔾᔪᑕᐅᑦᓯᐊᒃᑲᓐᓂᕈᓐᓇᖁᓪᓗᒋᑦ, ᐊᑕᖏᖅᑐᓂᒃ, ᓴᓇᑐᓂᒃᑯᑦ, ᐃᓕᖅᑯᓯᑦᑎᓄᓪᓗ ᑐᕌᖓᔪᓂᒃ. 

 

ᓄᓇᕗᒻᒥᐅᑦ ᐃᓐᓇᕈᖅᐸᓪᓕᐊᖃᑦᑕᖁᒐᑦᑎᒍ ᐊᑲᕐᕆᔮᕐᓗᑎᒃ ᐅᐱᒋᔭᐅᓗᑎᓪᓗ, 

ᑮᓇᐅᔭᖃᕆᐊᖅᑎᑦᓯᓂᖅ 2022-23-ᒥ ᑕᐃᒪᐃᓕᐅᕈᑕᐅᔪᑦ. 

 

ᐊᒥᓱᕐᖑᕆᐊᖅᓯᓂᖅ ᐃᓪᓗᓕᕆᓂᕐᒧᑦ ᐊᔾᔨᒌᙱᑦᑐᓂᒃ ᐊᑐᐃᓐᓇᐅᒍᓐᓇᖅᑐᓂᒃ 
 

ᐅᖃᖅᑎᑦᑎᔩ, ᖃᐅᔨᒪᒐᕕᑦ, ᖄᒃᑲᓐᓂᖓᒍᑦ ᒥᓂᔅᑕᒋᔭᐅᓪᓗᖓ ᑮᓇᐅᔭᓕᕆᔨᒃᑯᓐᓄᑦ, 

ᒥᓂᔅᑕᐅᓪᓗᖓ ᑲᒪᒋᔭᖃᕐᒥᔪᖓ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᒃ. 

 

ᒐᕙᒪᒋᔭᑦᑕ ᐊᑦᓱᕉᑎᖃᕐᓂᖏᑦ ᐊᒥᓱᕐᖑᕆᐊᖅᑎᑦᓯᒍᒪᓂᕐᒧᑦ ᐃᓪᓗᑦᓴᓂᒃ ᓇᓗᓇᙱᑦᑐᖅ ᐅᕙᓐᓂᒃ 

ᐱᓕᕆᖃᑎᓐᓂᓪᓗ ᐱᔭᑦᓴᖃᖅᑎᑦᓯᒍᑕᐅᒻᒪᕆᓐᓂᐊᖅᑐᖅ ᐊᕐᕌᒍᒐᓚᐅᓂᐊᖅᑐᓂᒃ 

ᑮᓇᐅᔭᖃᖅᑎᑦᓯᓂᐊᖅᑎᓪᓗᑕ ᓄᑖᓂᒃ ᐃᓪᓗᓕᐅᕈᑎᑦᓴᓂᒃ ᑲᑐᔾᔨᖃᑎᒌᒍᑎᑦᓴᓂᓪᓗ 

ᐊᒥᓱᕐᖑᕆᐊᖅᑕᐅᖁᓪᓗᒋᑦ ᐊᔾᔨᒌᙱᑦᑐᑦ ᐃᓪᓗᖃᖅᑎᑦᓯᓂᕐᒧᑦ ᓇᓖᕌᕈᑕᐅᒍᓐᓇᖅᑐᓂᒃ 

ᓄᓇᕗᒻᒥᐅᓄᑦ. 

 

ᒪᑭᒪᓂᖃᑦᓯᐊᖅᑐᑦ ᓄᓇᓖᑦ ᓄᓇᓕᓐᓂᓗ ᑮᓇᐅᔭᓕᐅᕈᑕᐅᒍᓐᓇᖅᑐᑦ ᐊᔾᔨᒌᙱᑦᑐᓂᒃ 

ᓈᒻᒪᑦᑐᓂᓪᓗ ᐊᑐᐃᓐᓇᖃᕆᐊᓖᑦ ᐃᓪᓗᓂᒃ, ᑭᓯᐊᓂᑦᑕᐅᖅ ᓄᓇᕗᓕᒫᒥ, ᑕᒪᓐᓇ ᐊᑦᓱᕈᕐᓇᖅᑐᖅ. 

 

ᐊᑭᖏᑦ ᐃᓪᓗᓕᐅᕐᓂᕐᒧᑦ ᐅᑭᐅᖅᑕᖅᑐᒥ ᓲᕐᓘᕈᑕᐅᓯᒪᔪᑦ ᖃᓂᒋᔭᖓᓐᓂ ᐱᖓᓱᐊᖅᑎᖅᑐᒍ 

ᐊᑭᑐᓂᖅᓴᐃᓂᖏᓐᓂᒃ ᑐᕌᓐᑐᒥᓂᑦ, ᐊᓯᖏᓐᓂ ᐊᕕᑦᑐᖅᓯᒪᓂᐅᔪᓂ ᑲᓇᑕᒥ ᑮᓇᐅᔭᓂᒃ 

ᐊᑐᖅᐸᖏᑦᑐᑦ ᑕᐃᒪᓐᓇᑎᒋ ᐃᓪᓗᓕᕆᓂᕐᒧᑦ ᐅᕙᒍᑎᑐᑦ. 

 

ᐅᖃᖅᑲᐅᒐᒪ, 2022-23-ᒥ, ᒐᕙᒪᒋᔭᕗᑦ ᑐᑦᓯᕋᖅᑐᑦ ᑮᓇᐅᔭᖃᖅᑎᑦᓯᒍᒪᓂᕐᒧᑦ $51.5 ᒥᓕᐊᓐᓂᒃ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ, ᐃᓚᒋᔭᐅᓪᓗᑎᒃ $21 ᒥᓕᐊᓐ ᑭᒃᑯᑐᐃᓐᓇᐃᑦ 

ᐊᑐᖅᑐᐊᕋᑦᓴᖏᓐᓂᒃ ᐃᓪᓗᓕᐅᕐᓂᕐᒧᑦ, ᐊᒥᓱᕐᖑᕆᐊᖅᑐᑦ $3.5 ᒥᓕᐊᓐᓂᒃ ᐊᕐᕌᓂᓂᑦ. 

ᐃᓚᒋᓕᐅᔾᔨᒻᒪᔪᑦ $6 ᒥᓕᐊᓐᓂᒃ ᐃᖅᑲᓇᐃᔭᖅᑎᓄᑦ ᐃᓪᓗᓕᐅᕈᑎᑦᓴᓂᒃ, ᐊᒥᓱᕐᖑᕆᐊᖅᑐᑦ $1 

ᒥᓕᐊᓐᓂᒃ ᐊᕐᕌᓂᓂᑦ. 

ᑭᓯᐊᓂᓕ, ᑖᒃᑯᓂᖓ ᑮᓇᐅᔭᖃᖅᑎᑕᐅᓂᐊᕋᓗᐊᖅᑎᓪᓗᒍ, ᖃᐅᔨᒪᔪᒍᑦ ᓱᓕ 

ᐊᑲᐅᙱᓕᐅᕈᑎᖃᐃᓐᓇᕐᓂᐊᖅᑐᒍᑦ ᐊᒥᒐᖅᓯᓂᕐᒧᑦ ᐊᑭᑐᓗᐊᙱᑦᑐᓂᒃ, ᓈᒻᒪᑦᑐᓂᒃ, 

ᐃᑲᔪᖅᓱᖅᑕᐅᒋᐊᓕᓐᓂᓪᓗ ᐃᓪᓗᓕᕆᓂᕐᒧᑦ. 

 

ᑕᒪᓐᓇ ᐊᑦᑐᐃᓂᖃᖅᓯᒪᔪᖅ ᑮᓇᐅᔭᓕᐅᕈᓐᓇᓂᑦᑎᓐᓂᒃ ᖃᑭᕙᓪᓕᐊᒍᑎᖃᕈᓐᓇᓂᑦᑎᓂᓪᓗ 

ᐊᒻᒪᓗ ᖃᓄᐃᓐᓂᖏᓐᓄᑦ ᐃᓅᓯᖃᑦᓯᐊᕈᓐᓇᕐᓂᖏᓐᓄᓪᓗ ᓄᓇᕗᒻᒥᐅᑦ ᓄᓇᓕᖏᓐᓄᓪᓗ. 

 

ᑕᐃᒪᐃᒻᒪᑦ ᓇᓗᖅᑯᑎᑦᑕᐃᓕᓪᓗᑕ ᑐᕌᒐᕆᔭᕗᑦ ᑲᑐᔾᔨᓗᑕ ᑐᕌᒐᑦᑎᓐᓂ ᐊᐅᓚᑦᓯᓂᕐᒧᑦ 

ᐃᓪᓗᓕᐅᖅᑕᐅᑎᑦᓯᓗᑕ 1,000 ᐃᓪᓗᓂᒃ ᖃᓄᐃᑦᑐᑐᐃᓐᓇᕐᓂᒃ ᐃᓚᔭᐅᒋᐊᖅᑐᑦᓴᓂᒃ 

ᐊᑭᑐᓗᐊᙱᑦᑐᓄᑦ ᐃᓪᓗᖁᑎᑦᑐᓐᓄᑦ ᐊᔾᔨᒌᙱᑦᑐᓂᓪᓗ ᐃᓪᓗᖃᖅᑎᑦᓯᓂᕐᒧᑦ ᓇᓖᕌᕈᑎᑦᓴᓂᒃ. 

 

ᐅᖃᖅᑲᐅᒐᒪ ᒫᓐᓇᒫᒃ, ᓴᐱᖅᑕᐃᓕᒍᑎᒋᒻᒪᕆᒋᐊᖃᖅᑐᒍ ᑐᕌᒐᕆᔭᕗᑦ ᒐᕙᒪᑐᖃᒃᑯᓐᓂᒃ 

ᓄᓇᕗᒻᒥᓪᓗ ᑮᓇᐅᔭᖃᖅᑎᑕᐅᒻᒪᕆᒋᐊᖃᕐᓂᐊᖅᑐᑦ ᑕᒪᒃᑯᐊᓗ ᐱᓕᕆᐊᕆᓂᐊᖅᑕᕗᑦ 

ᑕᑯᖃᑦᑕᓚᖓᔭᓯ ᐊᑭᑐᔫᑎᓄᑦ ᑮᓇᐅᔭᐃᑦ ᐊᑐᖅᑐᑦᓴᑎᓐᓂ ᒐᕙᒪᐅᓂᑦᑎᓐᓂ. ᐸᕐᓇᐅᑎᖃᓕᕇᖅᑐᑦ 

ᐱᕙᓪᓕᐊᑎᑦᓯᓂᕐᒧᑦ ᑐᑦᓯᕋᖅᑕᐅᔪ ᖄᒃᑲᓐᓂᖓᒍᑦ ᑮᓇᐅᔭᖅᑐᕈᑎᖃᕈᒪᓂᕐᒧᑦ $200 ᒥᓕᐊᓐᓂᒃ 

ᐃᓪᓗᓕᕆᓂᕐᒧᑦ ᐃᓪᓗᓕᕆᓂᕐᒧᓪᓗ ᐱᓕᕆᐊᓄᑦ ᒐᕙᒪᐅᓂᑦᑎᓐᓂ ᐃᑲᔪᖅᓱᖅᑕᐅᑉᐸᑦ 

ᒪᓕᒐᓕᐅᖅᑎᓄᑦ. 

 

ᐊᑑᑎᐅᑦᓯᐊᒃᑲᓐᓂᕈᓐᓇᖁᓪᓗᒋᑦ ᐃᓪᓗᖁᑎᒋᔭᕗᑦ ᒫᓐᓇ, ᕿᒥᕐᕈᐃᓂᐊᖅᑐᒍᑦ 

ᐱᐅᓯᕚᓪᓕᖅᑎᑦᓯᓗᑕᓗ ᐊᐅᓚᑕᐅᓂᖏᓐᓂᒃ ᐃᖅᑲᓇᐃᔭᖅᑎᓄᑦ ᐃᓪᓗᖃᖅᑎᓯᓂᕐᒧᑦ ᐱᓕᕆᐊᑦ 

ᓯᕗᓪᓕᐅᑎᔭᐅᖁᓪᓗᒋᓪᓗ ᖃᓄᐃᓕᒋᐊᕈᑎᐅᒋᐊᓖᑦ ᓄᓇᕗᒻᒥᐅᑦ ᓅᑉᐸᓪᓕᐊᖁᓪᓗᒋᑦ 

ᐊᑭᑐᓗᐊᙱᑦᑐᓄᑦ ᐊᑐᖅᑐᐊᒐᕐᓄᑦ ᐃᓪᓗᓄᑦ ᐅᕝᕙᓘᓐᓃᑦ ᓇᒻᒥᓂᖅ ᐃᓪᓗᑖᕋᓱᐊᕐᓂᕐᒧᑦ. 

 

ᐅᖃᖅᑎᑦᑎᔩ, ᐊᖏᕐᕋᖃᙱᑦᑐᓕᕆᓂᖅ ᐊᒥᓲᓗᐊᖃᑦᑕᑐᓪᓗ ᐃᓪᓗᒥᐅᖃᑎᒌᑦ 

ᐃᓱᒫᓗᓐᓇᖅᑐᒻᒪᕆᐅᔪᖅ ᐊᑦᑐᐃᓂᖃᖅᐸᑦᑐᓂ ᐃᓅᓯᖏᓐᓂᒃ ᐊᒥᓱᑦ ᓄᓇᕗᓕᒫᒥ. 

 

ᐃᓚᖏᑦ ᓄᓇᕗᒻᒥᐅᑦ ᐊᓯᐊᒎᕐᕕᖃᙱᑦᑐᑦ ᑭᓯᐊᓂ ᐃᓂᑖᕋᓱᐊᖃᑦᑕᓂᕐᒧᑦ ᐊᑲᐅᓈᙱᑦᑐᓂ 

ᐃᓅᓯᖃᑦᓯᐊᕐᕕᑦᓴᐅᙱᑦᑐᓂᓪᓗ ᐃᓂᐅᔪᓂ ᐃᓅᓕᓯᒪᒐᓱᐊᖅᑐᑎᒃ ᓯᓚᒦᑦᑕᐃᓕᖁᓪᓗᒋᑦ 

ᐃᒃᑮᓇᖅᑐᒻᒪᕆᐊᓘᕙᑦᑐᒥ ᐊᔪᕐᓇᖅᑐᒥᓗ ᐊᕙᑎᖃᖅᑎᓪᓗᑕ. 

 

ᑕᒪᐃᓐᓇ ᐅᓗᕆᐊᓇᖅᑐᒦᓕᕈᑕᐅᕙᑦᑐᖅ ᐋᓐᓂᖅᑎᖅᑕᐅᓂᕐᒧᑦ, ᐱᓂᕐᓗᑦᑕᐅᒍᓐᓇᓂᕐᒧᑦ, 

ᐅᑎᖅᑕᕐᕕᖃᕐᓂᒧᓪᓗ ᐊᔪᓕᕈᑎᒋᓯᒪᔭᖏᓐᓂᒃ ᐋᖓᔮᕐᓇᖅᑐᕈᔪᓂᒃ, ᐊᑭᑐᓂᖅᓴᐅᔪᑦ ᑖᒃᑯᓄᖓ, 

ᐃᓚᖏᓐᓄᑦ, ᓄᓇᖅᑲᑎᖏᓐᓄᑦ ᒐᕙᒪᒃᑯᓄᓪᓗ ᓯᕗᓂᑦᓴᑎᓐᓂ. 

 

ᑕᒪᓐᓇ ᑲᒪᒋᔭᐅᖁᓪᓗᒍ, ᐃᓄᓕᕆᔨᒃᑯᑦ ᐱᓕᕆᖃᑎᖃᖅᑐᑦ ᒐᕙᒪᑐᖃᒃᑯᓐᓂᒃ ᓄᓇᕗᑦ 

ᑐᙵᕕᒃᑯᓂᓪᓗ ᐱᖓᓲᓪᓗᑎᒃ ᑎᒥᐅᔪᑦ ᑲᑎᒪᔾᔪᑎᖃᖃᑦᑕᓂᕐᒧᑦ ᐊᖏᕐᕋᖃᙱᑦᑐᓕᕆᓂᕐᒧᑦ. 

 

ᑖᒃᑯᓇᓂ ᑮᓇᐅᔭᐃᑦ ᐊᑐᖅᑐᑦᓴᓂ, ᑐᑦᓯᕋᖅᑐᒍᑦ $1.5 ᒥᓕᐊᓐᓂᒃ ᐃᑲᔪᕈᑕᐅᓂᐊᖅᑐᓂᒃ 

ᐱᓕᕆᐊᓄᑦ ᑲᑐᔾᔨᖃᑎᒌᓐᓂᒃᑯᑦ, ᓲᕐᓗ ᓄᑖᓂᒃ ᐊᖏᕐᕋᖃᙱᑦᑐᒃᑯᕕᓐᓂᒃ ᑐᑦᓯᕋᐅᑎᓄᑦ, 

ᐊᖏᕐᕋᑖᖅᐸᓪᓕᐊᔪᓄᑦ ᐃᓂᒋᔭᐅᑲᐃᓐᓇᕈᓐᓇᖅᑐᓄᑦ, ᑕᖃᐃᖅᓯᕐᕕᐅᑲᐃᓐᓇᕈᓐᓇᖅᑐᓂᒃ, 

ᐃᑯᕐᕋᖅ ᐃᓪᓗᕋᓛᓕᐅᖃᑦᑕᓂᕐᒧᑦ ᐱᓕᕆᐊᒧᑦ, ᓄᓇᓕᓐᓂ ᐱᔪᓐᓇᕐᓂᖅᑖᖅᐸᓪᓕᐊᑎᑦᓯᓂᕐᒧᑦ, 

ᐊᒻᒪᓗ ᑐᐊᕕᕐᓇᖅᑐᒃᑯᑦ ᐊᖏᕐᕋᖃᙱᑦᑐᒃᑯᕕᐅᑲᐃᓐᓇᕈᓐᓇᖅᑐᓄᑦ. 

 

ᑐᑦᓯᕋᕐᒥᔪᒍᑦ $1.5 ᒥᓕᐊᓐᓂᒃ ᐃᓚᒌᓄᑦ ᕿᒫᕕᓐᓂᒃ ᑮᓇᐅᔭᖃᖅᑎᑦᓯᓂᕐᒧᑦ ᓈᒻᒪᑦᑐᓂᒃ 

ᐃᖅᑲᓇᐃᔭᖅᑎᖃᕈᓐᓇᖁᓪᓗᒋᑦ ᑐᙵᕕᓕᐅᑦᓯᐊᕈᓐᓇᖁᓪᓗᒋᓪᓗ ᐊᐅᓚᑦᓯᒍᓐᓇᖁᓪᓗᒋᑦ 

ᐱᓕᕆᐊᓂᒃ, ᐃᓄᓕᕆᓂᕐᒧᑦ ᐅᖃᐅᔾᔨᒋᐊᖅᑎᓂᒃ, ᐃᑲᔫᑎᓂᓪᓗ ᐱᔨᑦᓯᕋᐅᑎᓂᒃ. 

 

ᑖᒃᑯᐊ ᑮᓇᐅᔭᖃᕆᐊᖅᑎᑦᓯᒍᑎᐅᔪᑦ ᐱᕚᓪᓕᕈᑕᐅᓂᐊᖅᑐᑦ ᐱᑕᖃᖅᐸᒌᖅᑐᓂᒃ ᐃᓚᒌᓄᑦ 

ᕿᒫᕕᓐᓂᒃ ᑲᖏᖅᖠᓂᕐᒥ, ᐃᖃᓗᑦᑑᑦᑎᐊᕐᒥ, ᖁᕐᓗᖅᑑᒥ, ᑰᒑᕐᔪᒻᒥᓗ, ᐊᒻᒪᓗ ᓄᑖᓂᒃ ᕿᒫᕕᓐᓂᒃ 

ᓂᕆᐅᒋᔭᐅᔪᑦ ᒪᑐᐃᓛᕐᓂᖏᓐᓂᒃ ᒥᑦᑎᒪᑕᓕᒻᒥ ᐅᖅᓱᖅᑑᒥᓗ 2022-23-ᒥ, ᐊᒻᒪᓗ ᖃᒪᓂᑦᑐᐊᕐᒥ 

ᐸᖕᓂᖅᑑᒥᓗ ᓯᕗᓂᑦᓴᑎᓐᓂ ᐊᕐᕌᒍᓂ. 

 

ᒐᕙᒪᒃᑯᑦ ᑐᑦᓯᕋᕐᒥᔪᑦ $3.7 ᒥᓕᐊᓐᓂᒃ ᐃᑲᔫᑎᑦᓴᓂᒃ ᐊᒥᓱᕐᖑᕆᐊᖅᑕᐅᖁᓪᓗᒋᑦ 

ᐃᓂᖃᖅᑎᑕᐅᒍᓐᓇᕐᓂᖏᑦ ᓱᕈᓯᕐᓄᑦ ᐊᖏᕐᕋᖃᕐᕕᐅᑎᑕᐅᔪᓄᑦ, ᐃᑲᔪᖅᑕᐅᒋᐊᓕᓐᓄᑦ 

ᐊᖏᕐᕋᖃᕐᕕᐅᑎᑕᐅᔪᓄᑦ, ᐊᓯᖏᓐᓄᓪᓗ ᐃᓚᒌᓄᑦ ᐊᖏᕐᕋᖃᕐᕕᐅᔪᓄᑦ, ᐊᒻᒪᓗ ᑎᒥᒥᒍᑦ 

ᐊᔪᕈᑎᖃᓗᐊᖅᑐᓄᑦ ᐃᑉᐱᒋᔭᐅᒋᐊᖃᖅᑐᓄᑦ. 

 

ᖃᓄᓕᒫᖅ ᐱᓕᕆᒋᐊᖃᖅᑐᒍᑦ ᑭᒃᑯᓕᒫᑦ ᐅᓗᕆᐊᓇᖅᑐᒦᖁᓇᒋᑦ ᐃᑉᐱᒋᔭᐅᑦᓯᐊᖁᓪᓗᒋᓪᓗ 

ᐃᑲᔪᖅᑕᐅᒋᐊᓖᑦ. 

 

ᐱᔪᓐᓇᕐᓂᖅᑖᖅᑎᑦᓯᓂᖅ ᐋᓐᓂᐊᖃᕐᓇᖏᑦᑐᓕᕆᓂᒃᑯᑦ ᖃᓄᐃᑦᑕᐃᓕᑎᑦᓯᓂᕐᒧᑦ ᒪᒥᓴᕐᓂᒧᓪᓗ 
 

ᐅᖃᖅᑎᑦᑎᔩ, ᐃᑲᔪᖅᓱᐃᓂᖅ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᒪᒥᓴᐃᓂᕐᒧᓪᓗ ᓄᓇᕗᒻᒥᐅᓄᑦ 

ᓯᕗᓪᓕᐅᑎᔭᐅᓂᐊᕐᒥᔪᖅ ᒐᕙᒪᒋᔭᑦᑎᓐᓄᑦ. 

 

ᑲᑐᔾᔨᓗᑕ ᑐᕌᒐᕗᑦ ᓇᓗᓇᐃᔭᐃᒍᑕᐅᓯᒪᔪᖅ ᐊᑦᓱᕉᑎᖃᕐᓂᐊᓂᑦᑎᓐᓂᒃ ᑮᓇᐅᔭᖃᖅᑎᑦᓯᓂᕐᒧᑦ 

ᐱᓕᒻᒪᑦᓴᐃᓂᕐᒧᑦ ᓄᓇᓕᓐᓂᓗ ᓯᕗᓕᖅᑕᐅᔪᓂᒃ ᐱᓕᕆᐊᖃᖅᑎᑦᓯᓂᕐᒧᑦ ᓇᓗᓇᐃᖅᓯᓯᒪᖁᓪᓗᑕ 

ᓄᓇᓕᓐᓂ ᐃᓕᖅᑯᓯᑦᑎᓄᓪᓗ ᑐᕌᖓᔪᓂᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᔨᑦᓯᕋᐅᑏᑦ 

ᐊᑐᐃᓐᓇᐅᒍᓐᓇᖁᓪᓗᒋᑦ. 

 

ᑮᓇᐅᔭᖃᖅᑎᑦᓯᓂᖅ ᓯᕗᕐᖓᒍᑦ ᖃᓄᐃᑦᑕᐃᓕᑎᑦᓯᖔᕐᓂᒃᑯᑦ ᐊᓯᖏᓐᓂᓪᓗ ᑭᒃᑯᓕᒫᓄᑦ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᑲᔪᖅᓱᐃᓂᒃᑯᑦ ᐊᑦᓱᕈᕐᓇᖅᑑᖃᑦᑕᖅᓯᒪᔪᖅ ᓄᓇᕗᒻᒥ 

ᑭᖑᓂᑦᑎᓐᓂ ᐊᑭᑐᓗᐊᕐᓂᖓᓄᑦ ᐋᓐᓂᐊᕐᕕᓕᐊᖅᑐᓂᒃ ᐊᐅᓪᓚᖅᑎᑦᓯᖃᑦᑕᕆᐊᖃᕐᓂᖅ, 

ᐊᑭᓕᖅᓱᕆᐊᓕᕗᑦ ᐊᓯᖏᓐᓂ ᐊᕕᑦᑐᖅᓯᒪᓂᐅᔪᓂ ᐊᑭᓕᖅᓱᖅᑕᐅᒋᐊᖃᙱᑦᑐᓂ. 

 

ᐊᕐᕌᒍᒐᓚᐅᓯᒪᔪᓂ, ᑭᖑᓕᕇᑦ ᓄᓇᕗᒻᒥ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᒥᓂᔅᑕᐅᖃᑦᑕᖅᓯᒪᔪᑦ 

ᐊᔭᐅᖅᑐᐃᒍᑎᖃᖃᑦᑕᖅᓯᒪᔪᑦ ᒐᕙᒪᑐᖃᒃᑯᓐᓂᒃ ᐃᓕᓴᖅᓯᓯᒪᖁᓪᓗᒋᑦ ᐱᓕᕆᐊᑦᓴᖏᓐᓂᒃ 

ᓇᓕᒧᒌᓂᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᑉᐱᒋᔭᐅᒋᐊᖃᕐᓂᖏᑦ ᓄᓇᕗᒻᒥᐅᑦ, 

ᐊᖏᓕᑕᐃᓐᓇᓚᐅᖅᑐᑦ ᐊᕐᕌᓂ ᒐᕙᒪᑐᖃᒃᑯᑦ $58 ᒥᓕᐊᓐᓂᒃ ᐊᑭᓕᐅᑎᑦᓴᓂᒃ 

ᐋᓐᓂᐊᕐᕕᓕᐊᖅᑐᑦ ᐊᐅᓪᓚᖃᑦᑕᕐᓂᖏᓐᓄᑦ. 

ᑖᒃᑯᐊ ᑮᓇᐅᔭᐃᑦ, ᐊᑐᐃᓐᓇᕈᒃᑲᓐᓂᓛᖅᑐᑦ 2022-23-ᒥ, ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᓴᓂᕐᕙᐃᓂᐊᖅᑐᑦ $33 ᒥᓕᐊᓐᓂᒃ ᐊᕐᕌᒎᓂᐊᖅᑐᒥ ᐱᒻᒪᕆᐅᔪᓄᑦ ᐱᓕᕆᐊᓄᑦ, ᓲᕐᓗ 

ᐃᖅᑲᓇᐃᔭᖅᑎᑖᕐᓂᕐᒧᑦ ᓇᒻᒥᓂᖃᖅᑎᐅᔪᓃᖔᖅᑐᓂᒃ ᐋᓐᓂᐊᓯᐅᖅᑎᓂᒃ 

ᑮᓇᐅᔭᖃᖅᑎᑦᓯᓂᕐᒧᓪᓗ ᐋᓐᓂᐊᕐᕕᓐᓂ ᐅᐊᑦᓯᔨᖃᕐᓂᕐᒧᑦ, ᐊᐅᖏᖅᓯᕕᓐᓂ ᐱᔨᑦᓯᕋᐅᑎᓄᑦ, 

ᐄᔭᒐᓕᕆᓂᕐᒧᑦ ᐱᔨᑦᓯᕋᐅᑎᓄᑦ, ᑐᐊᕕᕐᓇᖅᑐᒃᑯᓪᓗ ᐋᓐᓂᐊᕐᕕᓕᐊᖅᑐᓄᑦ ᐱᔨᑦᓯᕋᐅᑎᓄᑦ. 

 

ᐊᑕᖏᖅᑐᒋᑦ, ᒐᕙᒪᒋᔭᑦᑕ ᑐᑦᓯᕋᖅᑕᖏᑦ 2022-23 ᑮᓇᐅᔭᐃᑦ ᐊᑐᖅᑐᑦᓴᓂ ᐃᓚᒋᓕᐅᔾᔨᓯᒪᔪᖅ 

75-ᓂ ᓄᑖᓂᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᑲᔪᖅᑎᓂᒃ ᐃᖅᑲᓇᐃᔮᓄᑦ ᓲᕐᓗ ᐅᑯᓄᖓ: 
 

• $2.1 ᒥᓕᐊᓐ ᐃᖅᑲᓇᐃᔭᑎᑖᕐᓂᕐᒧᑦ ᓄᑖᓂᒃ 31-ᓂᒃ ᐋᓐᓂᐊᕐᕕᓕᐊᖅᑐᑎᒃ 

ᐊᐅᓪᓚᐸᑦᑐᓄᑦ ᑎᑎᕋᖅᑎᓂᒃ ᐱᔨᑦᓯᕋᑦᓯᐊᒃᑲᓐᓂᖁᓪᓗᒋᑦ ᐋᓐᓂᐊᕐᕕᓕᐊᖅᑐᓄᑦ 

ᐊᐅᓪᓚᖃᑦᑕᕆᐊᓕᓐᓄᑦ 

 

• $1.6 ᒥᓕᐊᓐ ᐃᖅᑲᓇᐃᔭᖅᑎᑖᕐᓂᕐᒧᑦ 25-ᓂᒃ ᓄᑖᓂᒃ ᓴᓗᒻᒪᖅᓴᐃᔨᓂᒃ 

ᐊᖑᒻᒪᑎᖁᓪᓗᒋᑦ ᓴᓗᒻᒪᖅᓴᐃᒋᐊᖃᓂᕐᒧᑦ ᒪᓕᑦᑕᐅᒋᐊᓕᓐᓂᒃ ᐱᔾᔪᑎᒋᓪᓗᒍ 

ᓄᕙᔾᔪᐊᕐᓇᖅ 19, ᐊᒻᒪᓗ 

 

• $1.3 ᒥᓕᐊᓐ ᐃᖅᑲᓇᐃᔭᑎᑖᕐᓂᕐᒧᑦ 19-ᓂᒃ ᓄᑖᓂᒃ ᐊᓪᓚᕝᕕᒻᒥ ᑎᑎᕋᖅᓯᒪᔪᓂᒃ 

ᐊᓪᓚᑦᑎᓂᒃ ᐃᑲᔪᖅᑕᐅᖁᓪᓗᒋᑦ ᐋᓐᓂᐊᕐᕕᓕᐊᖅᐸᑦᑐᓄᑦ ᑎᑎᕋᖅᓯᒪᔪᖏᑦ 

ᑐᖅᑯᖅᑕᐅᓯᒪᔪᑦ ᐊᑐᓕᖅᑎᑕᐅᒍᓐᓇᖁᓪᓗᒋᑦ ᑐᓵᔩᓪᓗ ᐱᔾᔪᑎᖃᕐᓂᖅᓴᐅᖁᓪᓗᒋᑦ 

ᐱᐅᔪᓂᒃ ᐃᑲᔪᖅᑕᐅᒋᐊᓕᓐᓄᑦ ᐱᔨᑦᓯᕋᕆᐊᖃᕐᓂᖏᓐᓄᑦ. 

 

ᐊᕐᕌᒍᑕᒫᑦ, ᓄᓇᓕᓐᓂ ᐋᓐᓂᐊᕐᕕᓐᓂ ᐱᔨᑦᓯᕋᐅᑎᖃᕈᒪᔪᑦ ᐊᒥᓱᕐᖑᐸᓪᓕᐊᑐᐃᓐᓇᕐᖓᑕ 

ᓄᓇᕗᒻᒥᐅᑦ ᐊᒥᓱᕐᖑᐸᓪᓕᐊᓂᖏᓐᓄᑦ, ᑖᒃᑯᐊᓗ ᓄᑖᑦ ᐃᖅᑲᓇᐃᔮᑦ ᑐᙵᕕᓕᐅᕈᑕᐅᓂᐊᖅᑐᑦ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᖅᑲᓇᐃᔭᖅᑎᖃᑦᓯᐊᕐᓂᕐᒧᑦ ᐱᐅᔪᓂᓪᓗ 

ᐃᖅᑲᓇᐃᔮᑦᓴᖅᑕᖃᓕᕐᓗᓂ ᓄᓇᓕᑦᑎᓐᓂ. 

 

ᑐᕌᖅᑕᖃᕐᓗᑕ ᐃᖅᑲᓇᐃᔭᖅᑎᑖᕋᓱᐊᕐᓂᒃᑯᑦ, ᓇᓗᓇᐃᖅᓯᓯᒪᓂᐊᖅᑐᒍᑦ ᐃᖅᑲᓇᐃᔮᑦ 

ᐃᓐᓄᑦᑕᐅᖁᓪᓗᒋᑦ ᓄᓇᕗᒻᒥ ᐃᓄᓐᓄᑦ, ᐃᖅᑲᓇᐃᔭᖅᑎᑖᖅᑲᐅᓕᒫᓪᓗ ᐱᓕᒻᒪᑦᓴᔭᐅᒐᔭᖅᑐᑦ 

ᐃᑲᔪᖅᓱᖅᑕᐅᓗᑎᓪᓗ ᒪᓕᑦᓯᐊᕈᓐᓇᖁᓪᓗᒋᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᒪᓕᑦᑕᐅᒋᐊᓕᓐᓂᒃ 

ᐋᓐᓂᐊᕐᕕᓕᐊᖅᐸᑦᑐᓪᓗ ᒥᑦᓵᓄᑦ ᑲᙳᓇᖅᑐᓂᒃ ᓴᐳᒻᒥᒍᓐᓇᖁᓪᓗᒋᑦ. 

 

ᐃᑲᔪᖅᑕᐅᖁᓪᓗᒋᑦ ᒐᕙᒪᑖᖅᑲᐅᑦᑕ ᐊᑦᓱᕉᑎᖃᕐᓂᖏᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᒪᒥᓴᐃᓂᕐᒧᓪᓗ, ᑐᑦᓯᕋᖅᑐᒍᑦ ᑮᓇᐅᔭᐃᑦ ᐊᑐᖅᑐᑦᓴᓂᒃ $1.2 ᒥᓕᐊᓐ ᐊᖏᓪᓕᒋᐊᖅᑕᐅᖁᓪᓗᒍ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᖃᕆᓴᐅᔭᓕᕆᔨᕗᑦ ᑲᑎᖅᓱᖅᑕᐅᑦᓯᐊᕈᓐᓇᖁᓪᓗᒋᑦ 

ᖃᐅᔨᓴᕈᑎᒥᓂᐅᔪᑦ ᓄᐊᑕᐅᔪᒥᓃᓪᓗ ᓯᕗᓂᑦᓴᑎᓐᓂ ᐃᓱᒪᓕᐅᕈᑕᐅᖃᑦᑕᕐᓂᐊᖅᑐᓄᑦ. 

 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᖃᐅᔨᓴᕐᓂᖅ ᐱᒻᒪᕆᐅᔪᓂᒃ ᑐᑭᓯᕚᓪᓕᕈᑕᐅᕙᑦᑐᖅ 

ᐋᓐᓂᐊᓕᕈᑕᐅᒐᔪᑉᐸᑦᑐᓂᒃ ᐅᓗᕆᐊᓇᖅᑐᒦᒍᑕᐅᒍᓐᓇᖅᑐᓂᓪᓗ, ᖃᓄᐃᓕᒍᑕᐅᔪᓂᒃ 

ᐃᓅᓕᓴᖅᑕᐅᓚᐅᖅᑎᓪᓗᒋᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᓪᓘᓐᓃᑦ ᐃᑲᔫᑕᐅᔪᓂᒃ, 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᑭᖏᓐᓂᒃ ᐊᑐᖅᑕᐅᓂᖏᓐᓂᓪᓗ. 

ᓄᐊᑦᓯᖃᑦᑕᕐᓂᖅ ᕿᒥᕐᕈᖃᑦᑕᕐᓂᕐᓗ ᓄᐊᑕᐅᓯᒪᔪᓂᒃ ᖃᐅᔨᓴᒻᒪᕆᓐᓂᕐᓗ 

ᐋᓐᓂᐊᖃᕐᓇᖏᑦᑐᓕᕆᔾᔪᓯᑦᑎᓐᓂᒃ ᐋᖅᑭᑦᓱᐃᒍᑕᐅᒍᓐᓇᖅᓯᒐᔭᖅᑐᖅ ᐊᑐᐊᖅᑕᐅᒋᐊᓕᓐᓂᒃ 

ᐱᓕᕆᔾᔪᓯᐅᑦᓯᐊᕐᓂᖅᐹᓂᒃ ᐱᐅᓂᖅᐹᓂᓪᓗ ᐋᓐᓂᐊᕐᕕᓕᐊᖅᐸᑦᑐᓂᒃ ᐃᑉᐱᒋᔭᖃᕈᓐᓇᓂᕐᒧᑦ. 

 

ᐅᖃᖅᑎᑦᑎᔩ, ᑐᑦᓯᕋᖅᑐᒍᑦ ᑮᓇᐅᔭᐃᑦ ᐊᑐᖅᑐᑦᓴᓂ $1.5 ᒥᓕᐊᓐᓂᒃ ᐊᑐᓕᖅᑎᑕᐅᖁᓪᓗᒍ 

ᐃᓱᒪᓕᕆᓂᕐᒧᑦ ᐱᖁᔭᖅ ᑲᔪᓯᑎᑕᐅᓚᐅᖅᓯᒪᔪᖅ 2021-ᒥ, ᐃᓚᒋᔭᐅᓪᓗᓂ ᕿᓚᒥᐅᓂᖅᓴᒃᑯᑦ 

ᐃᑲᔪᖅᓯᒋᐊᕈᓐᓇᓂᕐᒧᑦ, ᐃᓄᐃᑦ ᐱᓕᕆᔾᔪᓯᖏᓐᓂᒃ ᒪᒥᓴᕐᓂᕐᒧᑦ, ᐊᓯᖏᓐᓄᓪᓗ ᓄᓇᓕᓐᓂ 

ᐃᑲᔫᑎᐅᒍᓐᓇᖅᑐᓂᒃ. 

 

ᑮᓇᐅᔭᐃᑦ ᐊᑐᖅᑕᐅᓂᐊᖅᑐᑦ ᐱᕚᓪᓕᖅᑕᐅᖁᓪᓗᒋᑦ ᐋᓐᓂᐊᕐᕕᓕᐊᖅᐸᑦᑐᓂᒃ ᐊᐅᓚᑦᓯᓂᕐᒧᑦ, 

ᐃᓅᓕᓴᐃᖃᑦᑕᓂᕐᒧᑦ ᐊᖏᕐᕋᖏᓐᓂ ᖃᓂᓐᓂᖅᓴᓂ, ᐋᖅᑭᑦᓱᐃᓗᑎᓪᓗ ᐊᐅᓚᑦᓯᓗᑎᓪᓗ ᓄᑖᓂᒃ 

ᐊᑐᐊᒐᕐᓂᒃ, ᐱᓕᒻᒪᑦᓴᐃᓂᕐᒧᑦ, ᐱᖁᔭᕐᓂᓪᓗ ᐊᐅᓚᑦᓯᔾᔪᑎᓂᒃ, ᐃᓚᒋᔭᐅᓪᓗᑎᒃ ᐃᓱᒪᓕᕆᓂᕐᒧᑦ 

ᐊᔪᓕᕈᑎᖃᖅᓯᒪᔪᓂᓪᓗ ᖃᓄᖅᑑᕈᑎᒥᒃ. 

 

ᑖᒃᑯᐊ ᑮᓇᐅᔭᖃᖅᑎᑦᓯᒍᑕᐅᔪᑦ ᐃᓅᓯᖃᑦᓯᐊᕈᓐᓇᖁᓪᓗᒋᑦ ᓄᓇᕗᒻᒥᐅᑦ ᐱᒋᐊᕈᑎᑐᐃᓐᓇᐃᑦ. 

 

ᓂᕈᐊᖅᑕᐅᓯᒪᓂᑦᑎᓐᓂ ᒐᕙᒪᐅᑎᓪᓗᑕ, ᑐᙵᕕᓕᐅᕐᓂᐊᖅᑐᒍᑦ ᑖᒃᑯᓂᖓ ᐱᒋᐊᖅᑎᑕᐅᔪᓂᒃ 

ᐱᕚᓪᓕᕆᐊᖅᑕᐅᓗᑎᓪᓗ ᐊᑑᑎᖃᑦᓯᐊᖅᑐᓂᒃ ᐱᓕᕆᔾᔪᓯᕐᓂᒃ ᓄᓇᓕᓐᓂ ᓯᕗᓕᖅᑕᐅᔪᓂᒃ 

ᐱᓕᕆᐊᓂᒃ ᐱᔨᑦᓯᕋᐅᑎᓂᓪᓗ. 

 

ᐃᓚᒋᔭᐅᓪᓗᑎᒃ ᐱᐅᓯᕚᓪᓕᖅᑎᑦᓯᓂᕐᒧᑦ ᐱᔨᑦᓯᕋᐅᑎᓂᒃ ᐊᐅᓚᑕᐅᕙᑦᑐᓂᒃ ᐃᓚᒌᓄᑦ 

ᖃᓄᐃᑦᑕᐃᓕᑎᑦᓯᓂᕐᒧᑦ ᐱᓕᕆᕕᖓᓂ ᐃᓄᓕᕆᔨᒃᑯᓐᓂ. 

 

ᑖᒃᑯᓄᖓ, 2022-23 ᑮᓇᐅᔭᐃᑦ ᐊᑐᖅᑐᑦᓴᓂ ᑐᑦᓯᕋᖅᑐᒍᑦ $310,000 ᐋᖅᑭᑦᓱᐃᓂᕐᒧᑦ ᓄᑖᒥᒃ 

ᐱᐅᓯᕚᓪᓕᖅᑎᑦᓯᓂᕐᒧᑦ ᐱᓕᕆᐊᒧᑦ ᐱᐅᓯᕚᓪᓕᖅᑕᐅᖁᓪᓗᒋᑦ ᑎᒍᐊᖅᑐᓕᕆᓂᕐᒧᑦ 

ᑎᒍᐊᖑᐊᖃᑲᐃᓐᓇᖃᑦᑕᖅᑐᓄᓪᓗ ᐱᓕᕆᐊᓄᑦ. 

 

ᐃᓄᓕᕆᔨᒃᑯᑦ ᐃᖅᑲᓇᐃᔭᖅᑎᑖᕐᓂᐊᕐᒥᔪᑦ ᐱᖓᓱᓂᒃ ᓄᑖᓂᒃ ᐋᓐᓂᐊᕐᕕᓕᐊᖅᑐᓄᑦ 

ᑐᑦᑕᕐᕕᐅᔪᓂᒃ ᐱᓕᕆᔨᓂᒃ ᖃᐅᔨᓴᖅᐸᓪᓕᐊᖃᑦᑕᕋᔭᖅᑐᓂᒃ ᐊᖏᕐᕋᖃᖅᑕᐅᔪᓂᒃ 

ᐱᔨᑦᓯᕋᐅᑎᖏᓐᓂᒃ ᒪᓕᑦᓯᐊᕋᓗᐊᕐᒪᖔᑕᓗ ᒪᓕᑦᑕᐅᒋᐊᖃᖅᑎᑕᑦᑎᓐᓂᒃ ᐱᐅᒋᐊᖃᕐᓂᖏᓐᓂᒃ. 

 

ᖄᒃᑲᓐᓂᖓᒍᑦ, ᒐᕙᒪᕗᑦ ᑐᑦᓯᕋᖅᑐᑦ ᑮᓇᐅᔭᐃᑦ ᐊᑐᖅᑐᑦᓴᓂ $2.8 ᒥᓕᐊᓐ ᐊᐅᓚᔾᔪᑎᓄᑦ 

ᐃᖅᑲᓇᐃᔭᖅᑎᑖᕈᓐᓇᖁᓪᓗᒋᑦ 28-ᓂᒃ ᐋᖅᑭᒋᐊᕐᕕᒃ ᒪᒥᓴᕐᕕᒻᒥ. 

 

ᐋᖅᑭᒋᐊᕐᕕᒃ ᑐᑭᓕᒃ “ᐃᓂᐅᔪᖅ ᐃᑲᔪᖅᑕᐅᕕᐅᓗᓂ ᓯᕗᒧᒋᐊᕈᑎᖃᕈᓐᓇᓂᕐᒧᑦ ᐃᓅᓯᕐᒥᓂᒃ”, 

ᑖᒃᑯᐊᓗ ᑮᓇᐅᔭᐃᑦ ᐃᑲᔪᕈᑕᐅᓂᐊᖅᑐᑦ ᐋᖅᑭᑦᓱᐃᓂᕐᒧᑦ ᖁᕕᐊᓇᖅᑐᒥ ᐊᕙᑎᖃᖅᑎᑦᓯᓂᕐᒥᒃ 

ᐃᑲᔪᕐᓂᖃᖅᑐᒥᒃ ᖃᓄᐃᑦᑕᐃᓕᒪᓂᕐᒧᑦ ᐅᐱᒋᔭᖃᑦᓯᐊᕐᓂᕐᒧᓪᓗ ᐊᖅᑯᑎᖃᖅᑎᑦᓯᓂᕐᒧᑦ 

ᑎᒍᔭᐅᓯᒪᔪᓄᑦ. 

ᐅᖃᖅᑎᑦᑎᔩ, ᖃᐅᔨᒪᔪᒍᑦ ᖃᓄᐃᑦᑕᐃᓕᒋᐊᖃᕐᓂᖏᑦ ᒪᒥᓴᕆᐊᖃᕐᓂᖏᓪᓗ ᓄᓇᕗᒻᒥᐅᑦ 

ᐊᑦᑐᖅᑕᐅᓂᖃᖅᐸᒻᒪᑦ ᕿᑦᓵᕐᓂᕐᒧᑦ ᐅᕙᑦᑎᓐᓄᑦ ᐊᒥᓱᓄᑦ ᐃᓅᓯᕆᔭᑦᑎᓐᓂ ᑭᖑᓂᑦᑎᓐᓂ 

ᑭᖑᕚᕇᓂᓪᓗ ᖁᐊᖅᓵᕐᓇᖅᑐᒃᑰᕈᑎᖃᖅᓯᒪᓂᑦᑎᓐᓄᑦ. 

 

ᐃᑲᔪᖅᑕᐅᒃᑲᓐᓂᕈᓐᓇᖁᓪᓗᒋᑦ ᐊᔪᓕᕈᑎᖃᖅᓯᒪᔪᑦ ᐅᐃᕆᒍᑎᖃᖅᓯᒪᔪᓪᓗ, ᐊᑭᑐᔫᑎᓂ 

ᐸᕐᓇᐅᑎᑦᑎᓐᓂ ᑐᑦᓯᕋᖅᑐᒍᑦ $19 ᒥᓕᐊᓐᑲᓐᓂᕐᓂᒃ, ᐃᓚᒋᔭᐅᓪᓗᑎᒃ $2.1 ᒥᓕᐊᓐ 2022-23-ᒥ, 

ᓴᓇᔭᐅᒍᑕᐅᓂᐊᕐᓗᑎᒃ ᓄᓇᕗᒻᒥ ᒪᒥᓴᕐᕕᒻᒥᒃ. ᑖᓐᓇ, ᑲᑎᖅᓱᖅᑕᐅᓗᑎᒃ $42 ᒥᓕᐊᓐ 

ᐊᖏᖅᑕᐅᓯᒪᔪᑦ ᒐᕙᒪᑐᖃᒃᑯᓐᓄᑦ, ᓄᑖᖑᓂᖅᐹᒥᒃ ᐃᓪᓗᕐᔪᐊᓕᐅᕈᑕᐅᓂᐊᖅᑐᑦ 

ᐱᓕᕆᐊᑦᓴᖃᖅᑎᑦᓯᓗᑎᒃ ᑐᕌᖓᓂᖃᑦᓯᐊᖅᑐᓂᒃ ᐃᓕᖅᑯᓯᑦᑎᓐᓄᑦ ᐅᑉᐱᕆᔭᑦᑎᓄᓪᓗ. 

 

ᑖᓐᓇ ᒪᒥᓴᕐᕕᑦᓴᖅ, ᑐᙵᕕᖃᕐᓂᐊᖅᑐᖅ ᐋᖅᑭᑦᓱᖅᑕᐅᓗᓂᓗ ᐃᓄᐃᑦ ᐃᓕᖅᑯᓯᖏᑎᒍᑦ 

ᐱᓕᕆᔾᔪᓯᖏᓐᓂᒃ ᐅᑉᐱᕆᔭᖏᓐᓂᓪᓗ, ᐊᔾᔨᒌᙱᑦᑐᓂᒃ ᐃᓅᓴᕐᕕᐅᒍᓐᓇᓛᖅᑐᖅ ᒪᒥᓴᕐᕕᐅᓗᓂᓗ 

ᑕᒪᒃᑮᓐᓄᑦ ᐋᖓᔮᕐᓇᖅᑐᕈᔪᓐᓂᒃ ᖁᐊᖅᓵᕐᓇᖅᑐᒃᑰᖅᓯᒪᔪᓄᓪᓗ. 

 

ᒪᒥᓴᐃᓂᖅ ᑐᙵᕕᖃᓛᖅᑐᖅ ᐃᓄᐃᑦ ᐃᓕᖅᑯᓯᖏᓐᓂᒃ, ᐱᓕᕆᔾᔪᓯᖏᓐᓂᒃ, ᖃᐅᔨᒪᓂᖏᓐᓂᓪᓗ 

ᑕᐃᒃᑯᐊ ᐃᑲᔪᖅᑕᐅᒋᐊᖃᕐᓂᖅᐹᑦ ᑐᙵᕕᓕᐅᑦᓯᐊᕈᓐᓇᖁᓪᓗᒋᑦ ᐃᓅᓯᕐᒥᓐᓂᒃ ᐊᖅᑯᓵᖅᑕᒥᓂᒃ 

ᒪᒥᓴᖅᐸᓪᓕᐊᒍᓐᓇᖅᓯᖁᓪᓗᒋᑦ. 

 

ᑮᓇᐅᔭᖃᖅᑎᑦᓯᒋᐊᒃᑲᓐᓂᕐᓂᖅ ᐃᓕᓐᓂᐊᖅᑐᓕᕆᓂᕐᒧᑦ 
 

ᐅᖃᖅᑎᑦᑎᔩ, ᐃᓐᓇᕆᔭᕗᑦ ᐆᒻᒪᑎᑦᑎᓐᓃᑦᓴᐃᓐᓇᕐᖓᑕ, ᑕᐃᒫᑦᓴᐃᓐᓇᖅᑕᐅᖅ ᒪᒃᑯᑦᑐᕆᔭᕗᑦ. 

 

ᓄᓇᕗᑦ ᒪᒃᑯᑦᑐᓂᒃ ᐊᒥᓲᓂᖅᐹᓖᑦ ᑲᓇᑕᒥ, ᐊᕝᕙᖓᑕ ᐅᖓᑖᓄᑦ ᓄᓇᕗᒻᒥᐅᑦ ᐅᑭᐅᓖᑦ 15 

ᑐᖔᓂ. 

 

ᓯᕗᓂᑦᓴᑎᓐᓂ, ᑕᒪᒃᑯᐊ ᒪᒃᑯᑦᑐᐃᑦ ᐃᓐᓇᕈᓛᕐᖓᑕ ᐃᖅᑲᓇᐃᔮᑦᓴᖅᓯᐅᕐᓗᑎᒃ, ᐱᓕᒻᒪᑦᓴᒍᒪᓗᑎᒃ, 

ᐃᓪᓗᖃᕐᕕᑦᓴᖅᓯᐅᕐᓗᑎᒃ ᐱᕈᖅᓴᐃᓂᐊᕐᓗᑎᓪᓗ ᓇᒻᒥᓂᖅ ᐃᓚᒥᓂᒃ. 

 

ᐅᐸᓗᖓᐃᔭᖅᑕᐅᖁᓪᓗᒋᑦ ᓱᕈᓰᑦ ᒪᒃᑯᑦᑐᐃᓪᓗ ᐃᓂᑖᖅᐸᓪᓕᐊᒍᓐᓇᖁᓪᓗᒋᑦ ᓯᕗᓕᖅᑎᐅᓂᕐᒧᑦ 

ᓄᓇᕗᒻᒥ, ᑲᑐᔾᔨᓗᑕ ᑐᕌᒐᑦᑎᓐᓂ ᓇᓗᓇᐃᖅᑕᐅᓯᒪᔪᖅ ᒐᕙᒪᒋᔭᕗᑦ 

ᑮᓇᐅᔭᖃᖅᑎᑦᓯᓂᐊᕐᓂᖏᓐᓂᒃ ᐃᑲᔫᑎᓂᒃ ᓇᒻᒥᓂᖅ ᓇᓗᖅᑯᑎᒍᓐᓃᖅᐸᓪᓕᐊᒍᓐᓇᖁᓪᓗᒋᑦ, 

ᐊᐃᑉᐸᕇᑦᓯᐊᕈᓐᓇᓂᕐᒧᑦ, ᑲᔪᓯᑦᓯᐊᕈᑎᖃᕈᓐᓇᖁᓪᓗᒋᓪᓗ ᐃᓕᓐᓂᐊᕆᐊᕈᓐᓇᓂᕐᒧᑦ 

ᐃᖅᑲᓇᐃᔭᕈᓐᓇᓂᕐᒧᓪᓗ. 

 

ᑕᐃᒪᐃᒻᒪᑦ ᐊᕐᕌᒍᓄᑦ ᑕᓪᓕᒪᓄᑦ ᐊᑭᑐᔫᑎᓄᑦ ᐸᕐᓇᐅᑎᑦᑎᓐᓂ ᐃᓚᒋᓕᐅᔾᔨᓯᒪᔪᑦ $70 

ᒥᓕᐊᓐᓂᒃ ᐊᒻᒪᓗ $7.5 ᒥᓕᐊᓐᓂᒃ 2022-23-ᒥ, ᓯᕗᒧᒋᐊᖅᑕᐅᒍᓐᓇᖁᓪᓗᒋᑦ 

ᓴᓇᔭᐅᒋᐊᖃᕐᓂᖏᑦ ᐃᓕᓐᓂᐊᕐᕖᑦ ᑕᓗᕐᔪᐊᒥ ᓴᓪᓕᕐᒥᓗ, ᐱᔭᕇᖅᑕᐅᕙᓪᓕᐊᒍᓐᓇᖁᓪᓗᒍᓗ 

ᐅᐃᕖᒃᑯᑦ ᐃᓕᓐᓂᐊᕐᕕᖓᑦ ᑕᒫᓂ ᐃᖃᓗᓐᓂ. 

 

ᐸᕐᓇᐅᑎᕗᑦ ᐃᓕᓴᖅᓯᒍᑕᐅᒻᒪᔪᑦ ᐊᑑᑎᖃᕐᓂᖏᓐᓂᒃ ᑮᓇᐅᔭᖃᖅᑎᑦᓯᓂᕐᒧᑦ ᓱᕈᓯᕐᓄᑦ 

ᒪᒃᑯᑦᑐᓄᓪᓗ ᐃᑲᔪᕐᓗᒋᑦ ᐃᓚᐅᖃᑕᐅᖃᑦᑕᖁᓪᓗᒋᑦ ᐱᙳᐊᖃᑦᑕᓂᕐᒧᑦ ᐃᖃᐃᓕᓴᖃᑦᑕᓂᕐᒧᓪᓗ. 

ᐱᙳᐊᖅᑐᓕᕆᓂᖅ ᑭᐱᙳᐃᔭᐃᓂᕐᓗ ᐃᑲᔪᕐᓂᖃᕐᖓᑦ ᓱᕈᓯᕐᓄᑦ ᐃᓕᓐᓂᐊᕈᑕᐅᒍᓐᓇᕐᓗᓂ 

ᖃᓄᖅ ᑲᔪᓯᑦᓯᐊᕈᑎᖃᕈᓐᓇᕐᒪᖔᑕ ᐃᓕᓐᓂᐊᕐᕕᒻᒥ ᑐᙵᕕᓕᐅᕐᓗᑎᓪᓗ 

ᐱᔪᓐᓇᕐᓂᖅᑖᖅᐸᓪᓕᐊᓂᕐᒧᑦ ᓇᓗᖅᑯᑎᙱᓂᕐᒧᓪᓗ ᓯᕗᓂᑦᓴᑎᓐᓄᑦ. 

 

ᓴᖅᑭᕈᑕᐅᕙᒻᒥᔪᖅ ᓄᓇᖅᑲᑎᒌᓕᑦᓯᐊᒃᑲᓐᓂᓂᕐᒥᒃ ᓄᓇᕗᒻᒥᐅᓄᓪᓗ ᐱᙳᐊᖅᑎᓄᑦ 

ᐃᓕᖏᓐᓄᓪᓗ ᑕᑯᕋᓐᓈᖅᑎᓄᑦ ᑐᙵᕕᖃᑦᓯᐊᖅᑐᒃᑯᑦ ᑲᓲᒪᓂᖃᕈᑕᐅᑦᓯᐊᕈᓐᓇᖅᑐᓂ. 

 

ᑕᒪᑐᒧᖓ, ᑐᑦᓯᕋᖅᑕᕗᑦ 2022-23 ᑮᓇᐅᔭᐃᑦ ᐊᑐᖅᑐᑦᓴᐃᑦ ᐃᓚᒋᓕᐅᔾᔨᔭᐅᓯᒪᔪᑦ $1.7 

ᒥᓕᐊᓐᓂᒃ ᐃᑲᔫᑎᐅᓗᑎᒃ ᓄᓇᕗᒻᒥ ᒪᒃᑯᑦᑐᐃᑦ ᐃᓚᐅᖃᑕᐅᒍᓐᓇᖁᓪᓗᒋᑦ ᐅᑭᐅᖅᑕᖅᑐᒥ 

ᐱᙳᐊᕕᔾᔪᐊᖅᑐᓄᑦ, ᐱᕕᖃᕐᕕᒋᒻᒪᒍ ᓴᖅᑭᔮᖅᑎᑦᓯᒍᓐᓇᓂᕐᒧᑦ ᐱᔪᓐᓇᕐᓂᖏᓐᓂᒃ ᓄᓇᕐᔪᐊᒧ. 

 

ᐱᙳᐊᕕᔾᔪᐊᕐᓃᑦ, ᐊᕐᕌᒎᒃ ᒪᕐᕉᒃ ᓈᒐᐃᒻᒪᑎᐅᖃᑦᑕᖅᓯᒪᔪᑦ, ᓄᖅᑲᖅᑎᑕᐅᓚᐅᕐᖓᑕ 2020-ᒥ 

ᓄᕙᔾᔪᐊᕐᓇᖅ 19 ᓯᐊᕐᒪᐸᓪᓕᐊᑎᓪᓗᒍ ᑭᖑᕙᕆᐊᖅᑕᐅᒃᑲᓐᓂᖅᑐᑎᓪᓗ 2022-ᒥ. 

 

ᑭᓯᐊᓂᓕ, ᑭᖑᓕᕇᓂᒃ ᐱᙳᐊᕕᔾᔪᐊᕐᓂᐊᖅᑐᑦ 2023-ᒥ 2024-ᒥᓗ, ᑭᖑᓂᐊᒍᑦ ᐅᑎᕐᓗᑎᒃ 

ᐅᓪᓗᖅᓯᐅᑎᒋᕙᓚᐅᖅᑕᖏᓐᓄᑦ. 

 

ᐃᑲᔪᖅᓱᐃᓂᖅ ᒪᒃᑯᑦᑐᓂᒃ ᐱᕈᖅᐸᓪᓕᐊᑎᓪᓗᒋᑦ ᐃᓚᓕᒃ ᑮᓇᐅᔭᖃᖅᑎᑦᓯᓂᕐᒧᑦ 

ᐃᓕᓐᓂᐊᕆᐅᖅᓴᑎᑦᓯᓂᕐᒧᑦ ᐸᐃᕆᕕᓕᕆᓂᕐᒧᓪᓗ. 

 

ᐅᖃᖅᑎᑦᑎᔩ, ᔭᓐᓄᐊᓕᐅᓚᐅᖅᑐᒥ, ᒐᕙᒪᒋᔭᕗᑦ ᐊᓪᓗᕆᐊᕈᑎᖃᒻᒪᕆᓚᐅᖅᑐᑦ ᑕᒪᑐᒧᖓ 

ᓯᕗᓕᖅᑎᕗ ᑲᓇᑕᒥᓗ ᐊᖏᔪᖅᑳᕐᔪᐊᖅ ᑲᑐᔾᔨᓪᓗᑎᒃ ᓇᓗᓇᐃᖅᓯᓚᐅᕐᖓᑎᒃ ᐊᖏᕈᑎᒥᒃ 

ᐊᑐᐃᓐᓇᐅᑎᑦᓯᓂᕐᒧᑦ ᕿᑎᐊᒎᖅᑐᓂᒃ $10 ᐅᓪᓗᑕᒫᑦ ᐸᐃᕆᕕᓐᓄᑦ ᒫᑦᓯ 2024-ᒥ. 

 

ᑖᓐᓇ ᐊᖏᕈᑎ, ᓂᕆᐅᒋᔭᐅᔪᖅ ᑮᓇᐅᔭᖅᑐᙱᓂᖅᓴᐅᓕᕋᔭᕐᓂᖏᓐᓂᒃ ᐃᓚᒌᑦ ᕿᑐᕐᖓᒥᓄᑦ 

ᐅᑭᐅᓕᓐᓄᑦ 6-ᒧᓄᑦ $14,000 ᐊᕐᕌᒍᑕᒫᑦ, ᐊᒻᒪᓗ $66 ᒥᓕᐊᓐ ᐊᕐᕌᒍᓄᑦ ᑕᓪᓕᒪᓄᑦ 

ᓴᖅᑭᖅᑎᑦᓯᓂᕐᒧᑦ 238-ᓂᒃ ᓄᑖᓂᒃ ᓚᐃᓴᓐᓯᓕᓐᓄᑦ ᐃᓕᓐᓂᐊᕆᐅᖅᓴᓂᕐᒧᑦ ᐸᐃᕆᕕᓐᓄᓪᓗ 

ᐃᓂᐅᔪᓂᒃ ᑐᖔᓂ ᒫᑦᓯ 2026. 

 

ᐊᑭᑐᔫᑎᓕᕆᓂᕐᒧᑦ ᐊᑦᓱᕈᕐᓇᖅᑐᒃᑰᕈᑕᐅᔪᓂᒃ ᑲᒪᒋᔭᐅᔪᖃᕆᐊᖃᕋᓗᐊᖅᑎᓪᓗᒍ ᐊᑕᖏᖅᑐᒥᒃ 

ᐊᖑᒻᒪᑎᒍᓐᓇᖅᓯᖁᓪᓗᑕ ᑖᒃᑯᓄᖓ ᑐᕌᒐᐅᔪᓄᑦ, ᖃᓂᓪᓕᕚᓪᓕᖅᓯᒪᓕᖅᑐᒍᑦ 

ᐱᐅᓯᕚᓪᓕᖅᑎᑦᓯᓂᕐᒧᑦ ᐸᐃᕆᕕᓕᕆᓂᕐᒧᑦ ᐊᖑᒻᒪᑎᓕᕋᓱᐊᕐᓂᒧᓪᓗ ᐊᕐᕌᒍᕋᓴᕐᓂᒃ ᐊᑕᖅᑭᔪᑦ 

ᐊᑎᓕᐅᖅᑕᐅᓯᒪᔪᑦ ᐊᒥᒐᖅᓯᓂᕐᒧᓪᓗ ᐱᓕᒻᒪᑦᓴᓯᒪᔪᓂᒃ ᐸᐃᕆᕕᓐᓂ ᐃᖅᑲᓇᐃᔭᖅᑎᓂᒃ. 

 

ᐅᖃᖅᑎᑦᑎᔩ, 2022-23-ᒥ, ᒐᕙᒪᒋᔭᕗᑦ ᐊᑐᓕᖅᑎᑦᓯᕙᓪᓕᐊᖏᓐᓇᓂᐊᖅᑐᑦ ᓄᑖᒥᒃ 

ᐃᓕᓐᓂᐊᕐᕕᓐᓂ ᐃᖅᑲᓇᐃᔭᖅᑎᓄᑦ ᑮᓇᐅᔭᖃᖅᑎᑦᓯᖃᑦᑕᓂᕐᒧᑦ ᐋᖅᑭᐅᒪᔾᔪᑎᒥᒃ 

ᑐᕌᖓᓂᖅᓴᐅᑦᓯᐊᕐᓗᓂ ᐱᔭᕆᐊᓕᖏᓐᓄᑦ ᐃᓕᓐᓂᐊᖅᑎᓄᑦ ᐃᓕᓐᓂᐊᕐᕕᓐᓄᓪᓗ ᓄᓇᕗᓕᒫᒥ. 

 

ᐊᕐᕌᒍᖓᓐᓂ ᑐᒡᓕᕆᓂᐊᓕᖅᑕᖓ ᐊᕐᕌᒍᓂᒃ ᐱᖓᓱᓂᒃ ᐊᑐᓕᖅᑎᑕᐅᕙᓪᓕᐊᓂᖓᑕ ᓄᑖ 

ᐱᓕᕆᔾᔪᓯᐅᔪᖅ ᑮᓇᐅᔭᖃᖅᑎᑦᓯᓂᕐᒧᑦ ᐃᓕᓐᓂᐊᕐᕕᓐᓄᑦ, ᑲᑎᓕᒫᖅᑐᒋᓪᓗ ᑮᓇᐅᔭᐃᑦ 

ᐊᑐᖅᑐᑦᓴᐃᑦ ᐃᓕᓐᓂᐊᕐᓂᓕᕆᔨᒃᑯᓐᓄᑦ $252.3 ᒥᓕᐊᓐᓄᒃ, ᐊᒥᓱᕐᖑᕆᐊᖅᑐᑦ $8.7 ᒥᓕᐊᓐᓂᒃ 

ᐅᕝᕙᓘᓐᓃᑦ 3.5 ᐳᓴᓐᑎᖏᓐᓂᒃ ᐊᕐᕌᓂᓂᑦ. 

 

ᐊᕐᕌᓂ, ᓄᑖᖅ ᑮᓇᐅᔭᖅᑖᖅᑎᑦᓯᓂᕐᒧᑦ ᐋᖅᑭᐅᒪᔾᔪᑎ ᓴᖅᑭᕈᑕᐅᓚᐅᖅᑐᖅ 42-ᓂᒃ 

ᐃᓕᓐᓂᐊᖅᑎᓄᑦ ᐃᑲᔪᖅᑎᓂᒃ ᐃᓕᓐᓂᐊᕐᕕᑦᑎᓐᓂ ᐃᑲᔪᖅᑕᐅᒍᓐᓇᖁᓪᓗᒋᑦ ᐃᓕᓐᓂᐊᖅᑎᕗᑦ 

ᑲᔪᓯᑦᓯᐊᕈᑎᖃᕈᓐᓇᕐᓂᖏᓐᓄᑦ. 

 

ᑕᕝᕙᓂ ᐊᕐᕌᒍᒥ, ᑮᓇᐅᔭᖃᖅᑎᑦᓯᓂᐊᖅᑐᒍᑦ $2.5 ᒥᓕᐊᓐᑲᓐᓂᕐᓂᒃ ᐃᖅᑲᓇᐃᔭᖅᑎᑖᕐᓂᕐᒧᑦ 

25-ᓂᒃ ᐃᓕᓐᓂᐊᕐᕕᒻᒥ ᐃᓅᓯᓕᕆᔨᓂᒃ, ᐃᓕᓐᓂᐊᕐᕕᓐᓂ ᐊᓪᓚᑦᑎᓂᒃ, ᓴᓗᒻᒪᖅᓴᐃᔨᓂᓪᓗ 

ᐃᓕᓐᓂᐊᕐᕕᑦᑎᓐᓂ. 

 

ᑕᒪᒃᑯᐊ ᐱᒻᒪᕆᐅᔪᑦ ᐃᖅᑲᓇᐃᔮᑦ ᐃᓕᓐᓂᐊᕐᕕᑦᑎᓐᓂ ᐅᓗᕆᐊᓇᖅᑐᒦᑦᑕᐃᓕᒍᑕᐅᓂᐊᖅᑐᑦ 

ᓴᓗᒪᒍᑕᐅᓗᑎᓪᓗ, ᐃᑲᔪᕐᓂᐊᕐᒥᔪᑦ ᐃᓱᒪᓕᕆᓂᕐᒧᑦ ᖃᓄᐃᑦᑕᐃᓕᑎᑕᐅᓂᖏᓐᓄᓪᓗ 

ᐃᓕᓐᓂᐊᖅᑎᕗᑦ. 

 

ᐃᓕᓐᓂᐊᖅᑎᓕᒫᑦ ᓄᓇᕗᒻᒥ ᐃᓕᓐᓂᐊᕆᐊᖃᑦᑕᖁᓪᓗᒋᑦ ᑭᖑᕙᖃᑦᑕᖏᓪᓗᑎᒃ ᐅᓪᓗᑕᒫᑦ, 

ᑐᑦᓯᕋᖅᑐᒍᑦ 2022-23 ᑮᓇᐅᔭᐃᑦ ᐊᑐᖅᑐᑦᓴᓂ $1.4 ᒥᓕᐊᓐᓂᒃ ᐃᓕᓐᓂᐊᕐᕕᓐᓂ ᐹᓯᓄᑦ 

ᐅᓯᑲᑦᑕᐅᑎᓂᒃ ᓄᓇᕗᒻᒥ. 

 

ᐊᒥᓱᕐᖑᕆᐊᕐᒥᔪᑦ $4.2 ᒥᓕᐊᓐᓂᒃ ᓄᑖᓄᑦ ᐊᕐᕌᒍᓄᑦ ᓯᑕᒪᓄᑦ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᓄᑦ 

ᐊᖏᕈᑎᒧᑦ ᐊᑎᓕᐅᖅᑕᐅᓚᖅᑐᖅ ᓄᓇᕗᒻᒥ ᐃᓕᓐᓂᐊᖅᑎᑦᔩᑦ ᑲᑐᔾᔨᖃᑎᒌᖏᓐᓄᑦ ᔭᓐᓄᐊᓕᒥ. 

 

ᑖᓐᓇ ᐊᖏᕈᑎ ᐃᑲᔪᕐᓂᖃᕐᓂᐊᖅᑐᖅ ᐃᓕᓐᓂᐊᖅᑎᑦᓯᔨᓂᒃ ᐃᖅᑲᓇᐃᔭᖅᑎᑖᕋᓱᐊᕐᓂᕐᒧᑦ 

ᐊᑐᓕᖅᑎᑦᓯᖃᑦᑕᓂᕐᒧᑦ ᐊᕐᕌᒍᑕᒫᑦ ᑮᓇᐅᔾᔭᑦᓵᖏᓐᓂᒃ ᐊᑭᑦᑐᕆᐊᕆᖃᑦᑕᓂᕐᒧᑦ ᐱᒋᐊᕐᓗᓂ 

ᐅᑎᕐᕕᐅᓛᖅᑐᑎᒃ ᔪᓚᐃ 2021-ᒧᑦ. 

 

ᐃᑲᔪᖅᑕᐅᖁᓪᓗᒍ ᒪᕐᕉᓐᓂᒃ ᐅᖃᐅᓰᓐᓂᒃ ᐃᓕᓐᓂᐊᖅᑎᑦᓯᒍᑎᖃᕐᓂᕐᒧᑦ ᐃᓕᓐᓂᐊᕐᕕᑦᑎᓐᓂ, 

ᐃᓄᐃᑦ ᐅᖃᐅᓯᖏᓐᓂᒃ ᐃᑲᔫᓯᐊᖅᑖᕈᑎᖃᖃᑦᑕᕐᓂᐊᖅᑐᑦ ᐱᔪᓐᓇᖃᑕᐅᔪᓄᑦ ᐃᖅᑲᓇᐃᔭᖅᑎᓄᑦ. 

 

ᐊᒻᒪᓗ, ᐊᖏᖃᑎᒌᒍᑎᑖᖅᑲᐅ ᐃᓚᒋᓕᐅᔾᔨᓯᒪᓂᐊᕐᒥᔪᖅ ᐊᓯᔾᔨᖅᑕᐃᒍᓐᓇᓂᕐᒧᑦ 

ᐃᓕᓐᓂᐊᖅᑎᑦᔩᑦ ᐃᓚᖏᓪᓗ ᓄᑖᑎᒍᑦ ᑮᓇᐅᔾᔭᑦᓴᕐᓗᑎᒃ ᕿᑲᕈᓐᓇᐅᑎᑖᖃᑦᑕᕐᓗᑎᒃ, 

ᐃᓚᒋᔭᐅᓪᓗᓂ ᐊᖏᕐᕋᕆᔭᐅᔪᓂ ᐋᓐᓂᖅᑎᖅᑕᒥᐅᔪᖃᖅᑎᓪᓗᒍ. 

 

ᑖᓐᓇ ᐊᖏᕈᑎ ᐊᑐᐃᓐᓇᐅᒍᑕᐅᓂᐊᖅᑐᖅ ᐱᓕᐅᑎᐅᒍᓐᓇᑦᓯᐊᖅᑐᓂᒃ ᑮᓇᐅᔾᔭᑦᓵᓂᒃ 

ᐃᑲᔫᓯᐊᓂᓪᓗ ᓄᓇᕗᑦ ᐃᖅᑲᓇᐃᔭᖅᑎᑖᖃᑦᑕᖏᓐᓇᕈᓐᓇᕐᓂᐊᕐᖓᑦ 

ᐃᖅᑲᓇᐃᔭᖅᑎᖃᑯᑖᓪᓗᓂᓗ ᐃᓕᓐᓂᐊᖅᑎᑦᓯᐊᕙᐅᓂᖅᐹᓂᒃ ᓄᓇᓕᑦᑎᓐᓂ. 

 

ᐃᓕᓐᓂᐊᖅᑎᑦᓯᔩᑦ ᑐᙵᕕᒋᔭᐅᒻᒪᑕ ᐃᓕᓐᓂᐊᖅᑐᓕᕆᓂᕐᒧᑦ, ᐱᒻᒪᕆᐅᓪᓗᑎᓪᓗ ᑲᑐᔾᔨᖃᑎᕗᑦ 

ᐊᐅᓚᑦᓯᒍᓐᓇᖁᓪᓗᑕ ᐱᓕᕆᒋᐊᓕᑦᑎᓐᓂᒃ ᑲᑐᔾᔨᓗᑕ ᑐᕌᒐᑦᑎᓐᓂ. 

ᐱᓕᕆᖃᑎᖃᑦᓯᐊᕐᓂᐊᖅᑐᒍᑦ ᑲᒪᒋᓗᑎᒍ ᐸᕐᓇᐅᑎᕗᑦ ᐊᑐᓕᖅᑎᑦᓯᕙᓪᓕᐊᓂᕐᒧᑦ ᐅᓪᓗᓕᒫᖅ 

ᐃᓕᓐᓂᐊᓕᓵᖅᑐᑦ ᐃᓕᓐᓂᐊᕆᐊᖃᑦᑕᕈᓐᓇᖅᓯᖁᓪᓗᒋᑦ ᓱᑲᓪᓕᑎᑕᐅᒋᐊᕐᓗᓂᓗ 

ᐃᓕᓐᓂᐊᓕᓵᖅᑐᓂᒃ-ᖁᑦᑎᓐᓂᓕᑦ 12-ᒧᑦ ᐃᓄᐃᑦ ᐅᖃᐅᓯᖏᓐᓂᒃ ᐃᓕᓐᓂᐊᖅᑎᑦᓯᒍᑎᑦᓴᐃᑦ 

ᓄᓇᕗᒻᒧᑦ ᑐᕌᖓᔪ ᐃᓕᓐᓂᐊᖅᑎᑦᓯᒍᑎᑦᓴᐃᑦ. 

 

ᐊᓯᖓᑦᑕᐅᖅ ᑐᕌᒐᕆᓗᐊᖑᐊᕐᒥᔭᕗᑦ ᖃᓄᐃᓕᒋᐊᕈᑎᖃᕆᐊᖃᕐᓂᖅ ᑲᑎᖅᓱᕐᓂᕐᒧᑦ ᐃᓅᓯᕐᒥ 

ᐱᔪᓐᓇᕐᓂᖅᑖᖅᑎᑦᓯᒐᓱᐊᕐᓂᕐᒧᑦ ᐃᖅᑲᓇᐃᔭᕐᓂᐅᓪᓗ ᐃᓕᓐᓂᐊᖅᑎᑦᓯᓂᕐᒧᑦ 

ᐃᓕᓐᓂᐊᓕᓵᖅᑐᓂᒃ-ᖁᑦᑎᓐᓂᓕᒃ 12-ᒧᑦ ᐃᓕᓐᓂᐊᕈᑎᖏᓐᓂ ᐅᔾᔨᕆᔭᐅᖁᓪᓗᒍ ᓇᒻᒥᓂᖅ 

ᒪᑭᒪᒍᓐᓇᓕᖅᐸᓪᓕᐊᓂᖅ, ᓇᒻᒥᓂᖅ ᓇᓗᖅᑯᑎᖏᓐᓂᖅ, ᕿᓚᒥᐅᔪᒃᑯᓪᓗ ᐅᑭᐅᑭᓐᓂᖏᓐᓂ 

ᐃᖅᑲᓇᐃᔮᖅᑖᕆᒍᒪᔭᖏᓐᓄᑦ ᑐᕌᓕᖅᑎᑕᐅᒍᓐᓇᖁᓪᓗᒋᑦ. 

 

ᐱᕚᓪᓕᖅᑎᒋᐊᕐᓂᐊᕐᒥᔭᕗᑦ ᐃᑲᔪᖅᓱᕐᓗᒋᓪᓗ ᐃᓕᓐᓂᐊᕐᕕᓐᓂ ᓂᕆᒃᑲᐃᒍᑎᐅᕙᑦᑐᑦ ᓄᓇᓕᓐᓂ 

ᑲᑐᔾᔨᖃᑎᖃᕐᓂᒃᑯᑦ ᓱᕈᓯᓕᒫᑦ ᐊᑦᓱᕉᑎᖃᖁᓇᒋᑦ ᐃᓕᓐᓂᐊᕆᐊᖃᖅᑎᓪᓗᒋᑦ ᑳᓪᓗᑎᒃ. 

 

ᐃᑲᔪᖅᑕᐅᖁᓪᓗᒋᑦ ᐃᓕᓐᓂᐊᖅᑎᕗ ᑲᔪᓯᑦᓯᐊᕈᑎᖃᕈᓐᓇᖁᓪᓗᒋᑦ ᐱᔭᕇᖅᓯᒪᓕᖅᑎᓪᓗᒋᑦ, 

ᐋᖅᑭᑦᓱᐃᓂᐊᖅᑐᒍᑦ ᐊᑐᓕᖅᑎᑦᓯᓗᑕᓗ ᐊᕐᕌᒍᕋᓴᕐᓄᑦ ᐱᓕᒻᒪᑦᓴᐃᓂᕐᒧᑦ ᖃᓄᖅᑑᕈᑎᒥᒃ ᐃᓄᐃᑦ 

ᑲᑐᔾᔨᖃᑎᒌᖏᓪᓗ ᐊᓯᖏᓪᓗ ᑲᑐᔾᔨᖃᑎᕗᑦ ᐱᕙᓪᓕᐊᑎᑕᐅᒍᓐᓇᖁᓪᓗᒋᑦ ᓄᓇᕗᒻᒥ 

ᐃᖅᑲᓇᐃᔭᖅᑎᐅᒍᓐᓇᖅᑐᑦ ᑮᓇᐅᔭᓕᐅᕈᑕᐅᒍᓐᓇᖅᑐᓪᓗ. 

 

ᑐᕌᒐᖃᖅᑐᒍᑦ ᐱᓕᒻᒪᑦᓴᐃᒋᐊᒃᑲᓐᓂᕐᓂᕐᒧᑦ ᐃᖅᑲᓇᐃᔮᓄᑦ ᑐᕌᖓᔪᓂᒃ ᓲᕐᓗ 

ᐅᔭᕋᕐᓂᐊᖅᑐᓕᕆᓂᕐᒧᑦ, ᓴᓇᐅᒐᓕᕆᓂᕐᒧᑦ ᒥᖅᓱᒐᓕᕆᓂᕐᒧᓪᓗ, ᐳᓚᕋᑦᑐᓕᕆᓂᕐᒧᑦ, 

ᒥᑭᔫᑎᓄᓪᓗ ᓇᒻᒥᓂᖃᖅᑎᐅᓂᕐᒧᑦ ᐊᒻᒪᓗ ᐱᕕᑦᓴᖃᖅᑎᑦᓯᓗᑕ ᐃᖅᑲᓇᐃᔭᓚᐅᙱᓐᓂᖏᓐᓂ 

ᐃᖅᑲᓇᐃᔭᕆᐅᖅᓴᖅᑎᑦᓯᓂᕐᒧᑦ ᐃᓕᓐᓂᐊᕐᕕᐊᓗᓐᓂ ᓯᓚᑦᑐᓴᕐᕕᓐᓂᓗ ᐃᓕᓐᓂᐊᖅᑎᓄᑦ ᐊᕐᕌᒎᑉ 

ᐃᓗᐊᓂ. 

 

ᐃᑲᔪᖅᓱᐃᓂᖅ ᐃᓕᓐᓂᐊᒃᑲᓐᓂᖃᑦᑕᖁᔨᓂᕐᒧᑦ ᓄᓇᕗᒻᒥ ᐃᓚᒋᓕᐅᔾᔨᓯᒪᔪᖅ 

ᐱᐅᓯᕚᓪᓕᖅᑎᑦᓯᓂᕐᒧᑦ ᐊᐅᓚᑕᐅᑦᓯᐊᒃᑲᓐᓂᖁᓪᓗᒍ ᐊᑑᑎᖃᑦᓯᐊᒃᑲᓐᓂᖁᓪᓗᒍᓗ ᐅᑭᐅᖅᑕᖅᑐᒥ 

ᐃᓕᓐᓂᐊᖅᑎᓄᑦ ᑮᓇᐅᔭᖅᑎᒍᑦ ᐃᑲᔫᑎ ᐊᓯᖏᓪᓗ ᑐᕌᖓᔪᑦ ᑐᕌᖓᓪᓚᕆᙱᑦᑐᓪᓗ ᐃᑲᔫᑎᐅᔪᑦ 

ᓯᓚᑦᑐᓴᕐᕕᓐᓂ ᐃᓕᓐᓂᐊᖅᑎᓄᑦ. 

 

ᓲᕐᓘᕈᑕᐅᒍᓐᓇᖅᑐᖅ ᑕᒪᑐᒥᖓ ᑐᑦᓯᕋᖅᑕᑦᑎᓐᓂ ᐊᑐᖅᑐᑦᓴᓂ ᓄᓇᕗᑦ ᒐᕙᒪᒃᑯᖏᑕ ᐊᐅᔭᒃᑯᑦ 

ᐃᓕᓐᓂᐊᖅᑎᓂᒃ ᐃᖅᑲᓇᐃᔭᖅᑎᑦᓯᓂᕐᒧᑦ ᐱᓕᕆᐊᖅ ᐃᑲᔪᖅᓱᖅᑕᐅᔪᖅ 

ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ. 

 

ᐱᓕᕆᐊᒧᑦ, ᑮᓇᐅᔭᖃᖅᑎᑦᓯᓂᐊᖅᑐᒍᑦ $2.6 ᒥᓕᐊᓐ, ᐊᒥᓱᕐᖑᕆᐊᖅᑐᑦ $1.6 ᒥᓕᐊᓐᓂᒃ, 

ᒐᕙᒪᒃᑯᓐᓂ ᐃᖅᑲᓇᐃᔮᑦᓴᐃᑦ ᐃᓕᓐᓂᐊᕐᕕᐊᓗᓐᓂ ᓯᓚᑦᑐᓴᕐᕕᓐᓂᓪᓗ ᐃᓕᓐᓂᐊᖅᑎᓄᑦ 

ᐱᒋᐅᖅᓴᒍᓐᓇᖁᓪᓗᒋᑦ, ᖃᐅᔨᒪᓂᖅᑖᖅᐸᓪᓕᐊᖁᓪᓗᒋᑦ, ᐱᔪᓐᓇᕐᓂᖅᑖᕐᓗᑎᓪᓗ ᖁᕕᐊᒋᔭᒥᓐᓂᒃ 

ᐃᓕᓐᓂᐊᖅᑕᒥᓐᓂᓪᓗ ᐱᔾᔪᑎᖃᕐᓗᑎᒃ. 

 

ᐱᓕᕆᐊᓂᐊᕐᓂᕗᑦ ᐃᓕᓐᓂᐊᖅᑐᓕᕆᓂᕐᒧᑦ ᐃᓚᒋᓕᐅᔾᔨᔪᖅ ᐃᓕᑉᐸᓪᓕᐊᖏᓐᓇᖅᑎᑦᓯᓂᕐᒥᒃ 

ᖃᑦᓯᑐᐃᓐᓇᕐᓂᒃ ᐊᕐᕌᒍᓕᓐᓄᑦ. 

ᑕᒪᑐᒧᖓ, ᐊᒫᖅᑖᕐᓂᖅ ᐃᓕᓐᓂᐊᖅᑐᓕᕆᓂᕐᒧᑦ ᑮᓇᐅᔭᖃᖅᑎᑦᓯᒍᑎ ᐃᖅᑲᓇᐃᔮᒥᓂᓪᓗ 

ᕿᑲᕈᑎᖃᑲᐃᓐᓇᓂᕐᒧᑦ ᐱᓕᕆᐊᖅ ᐃᓄᓐᓄᑦ ᐃᖅᑲᓇᐃᔭᖅᑐᓕᕆᔨᒃᑯᓐᓂ ᑐᓴᕈᒥᓇᖅᑐᓂᒃ 

ᓴᖅᑭᕈᑕᐅᓯᒪᔪᖅ. 

 

23 ᐃᖅᑲᓇᐃᔭᖅᑏᑦ ᒫᓐᓇᐅᔪᖅ ᐊᔾᔨᒌᙱᑦᑐᓂᒃ ᓯᓚᑦᑐᑕᓴᕐᕕᓐᓂ ᐃᓕᓐᓂᐊᖅᑐᑦ 

ᐱᔪᓐᓇᕐᓂᖅᑖᖅᐸᓪᓕᐊᖁᓪᓗᒋᑦ ᖃᐅᔨᒪᔨᑕᓪᓚᕆᐅᓂᕐᒧᑦ ᐊᐅᓚᑦᓯᔨᐅᓂᕐᒧᓪᓗ ᐃᖅᑲᓇᐃᔮᓄᑦ 

ᒐᕙᒪᒋᔭᑦᑎᓐᓂ, 2018-19-ᒥᓂᑦ, ᖁᓕᑦ ᐱᔭᕇᖅᓯᓯᒪᔪᑦ ᐃᓕᓐᓂᐊᖅᑕᒥᓐᓂᒃ. 

 

ᑐᑦᓯᕋᖅᑕᕗᑦ ᑮᓇᐅᔭᐃᑦ ᐊᑐᖅᑐᑦᓴᐃᑦ ᐃᓚᒋᓕᐅᔾᔨᓯᒪᔪᑦ ᑮᓇᐅᔭᖃᖅᑎᑦᓯᓂᕐᒧᑦ ᐃᓄᐃᑦ 

ᐊᖏᔪᖅᑳᑦᓴᐅᓂᕐᒧᑦ ᐃᖅᑲᓇᐃᔭᕆᐅᖅᓴᓂᕐᒧᑦ ᐱᓕᕆᐊᒧᑦ, ᐃᖅᑲᓇᐃᔮᓄᑦ ᐃᓕᓐᓂᐊᖅᑎᑦᓯᒍᑎ 

ᖁᕝᕙᕆᐊᕈᓐᓇᖁᓪᓗᒋᓪᓗ ᐃᓄᐃᑦ ᐊᖏᔪᖅᑲᐅᑎᐅᖃᑕᐅᓂᕐᒧᑦ ᐊᐅᓚᑦᓯᔨᐅᓂᕐᒧᓪᓗ ᓄᓇᕗᑦ 

ᒐᕙᒪᒃᑯᖏᓐᓂ. 

 

ᒫᓐᓇᐅᔪᖅ, 12 ᐃᓚᐅᖃᑕᐅᔪᑦ ᑖᑦᓱᒧᖓ ᐃᓕᓐᓂᐊᕈᑎᒧᑦ, ᐋᖅᑭᑦᑕᐅᓚᐅᖅᓯᒪᔪᖅ 

ᐱᒋᐊᖅᑎᑕᐅᓪᓗᓂᓗ ᓯᑎᐱᕆ 2021-ᒥ. 

 

ᑖᒃᑯᐊ ᐱᓕᕆᐊᑦ, ᐃᖅᑲᓇᐃᔭᖅᑎᓪᓗᒋᑦ ᐱᓕᒻᒪᑦᓴᐃᒍᑎᐅᔪᑦ, ᑲᔪᖏᖅᓴᐃᔨᖃᖅᑐᑎᒃ, 

ᐊᑐᐃᓐᓇᖃᖅᑎᑕᐅᓪᓗᑎᒃ ᐃᓕᓐᓂᐊᕈᑎᓄᑦ ᐊᓯᖏᓐᓂᓪᓗ ᐃᓕᓐᓂᐊᕈᑎᑦᓴᓄᑦ ᒪᒃᑯᑦᑐᓄᑦ 

ᓄᓇᕗᒻᒥᐅᓄᑦ, ᐱᔾᔪᑕᐅᔪᑦ ᓄᓇᕗᑦ ᒐᕙᒪᒃᑯᖏᑦ ᐃᓕᓴᕆᔭᐅᓯᒪᓂᖓᓄᑦ ᐃᓚᒋᔭᐅᓪᓗᓂ ᑲᓇᑕᒥ 

ᖁᑦᑎᓂᖅᐹᓄᑦ 100-ᓄᑦ ᐃᖅᑲᓇᐃᔭᖅᑎᑦᓯᔨᓄᑦ ᒪᒃᑯᑦᑐᓄᑦ ᐊᕐᕌᒎᓯᒪᔪᓂᒃ ᓯᑕᒪᓂᒃ ᑭᖑᓕᕇᓂᒃ. 

 

ᐅᖃᖅᑎᑦᑎᔩ, ᒐᕙᒪᒋᔭᕗ ᐊᑦᓱᕉᑎᖃᐃᓐᓇᖅᑐᑦ ᒪᓕᓐᓂᕐᒥᒃ ᒪᓕᒋᐊᓕᑦᑎᓐᓂᒃ ᐃᓛᒃᑰᖅᑐᖅ 23-ᒥ 

ᓄᓇᕗᒻᒥ ᐊᖏᕈᑎᓂ ᑎᑭᐅᑎᒍᓐᓇᖁᓪᓗᒋᑦ ᖃᑦᓯᐅᓂᖏᑦ ᐃᓄᐃᑦ ᒪᓕᑦᑐᒋᑦ 

ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓄᑦ, ᐱᓕᕆᐊᑦ ᑖᓐᓇᑎᑐᑦ ᐃᑲᔪᕈᑕᐅᓂᐊᖅᑐᑦ 

ᑲᔪᓯᑦᓯᐊᕈᑎᖃᕈᓐᓇᕐᓂᑦᒧᑦ ᒪᓕᒋᐊᓕᑦᑎᓐᓂᒃ ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓄᑦ 

ᑐᕌᒐᐅᔪᓂᒃ. 

 

ᐊᔾᔨᒌᙱᑦᑐᓂᒃ ᓴᖅᑭᖅᑎᑦᓯᓂᖅ ᓄᓇᓕᓐᓂ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ 
 

ᑲᑐᔾᔨᓗᑕ ᑐᕌᒐᖅ ᐃᓚᒋᓕᐅᔾᔨᓯᒪᔪᖅ ᐱᓕᕆᓂᐊᕐᓂᕋᐅᑎᓂᒃ ᒐᕙᒪᑦᑎᓐᓄᑦ ᐃᑲᔪᕈᒪᓂᕐᒧᑦ 

ᐊᔾᔨᒌᙱᑦᑐᓂᒃ ᓄᓇᓕᓐᓂ ᑮᓇᐅᔭᓕᐅᕈᑎᐅᒍᓐᓇᖅᑐᓂᒃ ᐱᕙᓪᓕᐊᑎᑦᓯᓂᕐᒧᑦ. 

 

ᐃᓚᖓᑦ ᐱᒻᒪᕆᐅᓂᖅᐹᖅ ᐱᒋᐊᖅᑎᑕᐅᓂᐊᖅᑐᓂ ᑕᒪᑐᒧᖓ ᐱᔾᔪᑎᓕᒃ ᐸᕐᓇᐅᑎᑦᑎᓐᓂᒃ 

ᐱᒋᐊᖅᑎᑦᓯᓂᕐᒧᑦ ᓱᑲᑦᑐᓂᒃ ᐃᒐᓚᐅᔭᕐᓂᒃ ᐅᐊᔭᓕᖅᓱᐃᓂᕐᒧᑦ ᐃᑭᐊᖅᑭᕕᒃᑰᕈᑎᓂᒃ ᓄᓇᕗᒻᒧᑦ 

ᓄᓇᕗᒻᒥᐅᑦ ᑲᓲᒪᖃᑎᒌᓕᕈᓐᓇᖁᓪᓗᒋ ᓯᓚᕐᔪᐊᒧᓪᓗ. 

 

2022-23-ᒥ, ᐸᕐᓇᑦᑐᒍᑦ ᑮᓇᐅᔭᖃᖅᑎᑦᓯᓂᕐᒧᑦ $17.2 ᒥᓕᐊᓐᓂᒃ ᐃᒐᓚᐅᔭᓂᒃ 

ᐅᐊᔭᓕᖅᓱᐃᓂᕐᒧᑦ ᐱᓕᕆᐊᒧᑦ, ᐱᒻᒪᕆᐅᒻᒪᑦ ᐋᖅᑭᑦᓱᐃᓂᕐᒧᑦ ᑲᔪᓯᑦᓯᐊᕐᓂᖃᖅᑐᓂᒃ, 

ᒪᑭᒪᓂᖃᑦᓯᐊᖅᑐᓂᒃ ᓄᓇᓕᓐᓂᒃ ᐱᐅᓯᕚᓪᓕᖅᑎᑦᓯᓂᕐᒧᓪᓗ ᐱᔨᑦᓯᕋᐅᑎᓂᒃ ᐊᐅᓚᑦᓯᓂᕐᒧᑦ 

ᓄᓇᕗᓕᒫᒥ. 

ᑲᓲᒪᓕᖅᑎᑦᓯᓂᖅ ᐃᒐᓚᐅᔭᓂᒃ ᐊᐅᔭᓕᖅᓱᐃᓂᒃᑯᑦ ᐱᒋᐊᕈᑕᐅᒐᔭᖅᑐᖅ ᖃᖓᑦᑕᖅᑎᑕᐅᓯᒪᔪᒃᑯᑦ 

ᐃᑭᐊᖅᑭᕕᒃᑰᕈᑎᓐᓇᐅᑎᖃᖅᑎᑦᓯᓂᕐᒧᑦ ᓱᑲᓐᓂᖅᓴᓂᒃ ᐃᑭᐊᖅᑭᕕᒃᑰᕈᓐᓇᐅᑎᖃᕐᓂᕐᒧᑦ ᐊᓯᖏᓐᓂ 

ᓄᓇᓕᓐᓂ ᓄᓇᕗᒻᒥ, ᐃᑲᔪᕈᑕᐅᓗᓂ ᐊᑦᓱᕉᑎᒋᔭᑦᑎᓐᓂᒃ ᒪᑭᒪᔾᔪᑕᐅᒍᓐᓇᖅᑐᓂᒃ 

ᐱᕙᓪᓕᐊᔪᓕᕆᓂᕐᒧᑦ ᐊᔾᔨᒌᙱᑦᑐᓂᓪᓗ ᑮᓇᐅᔭᓕᐅᕈᑎᖃᕈᓐᓇᕐᓂᕐᒧᑦ ᖃᓄᐃᑦᑐᑐᐃᓐᓇᕐᓂᒃ. 

 

ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ ᐊᔾᔨᒌᙱᑦᑐᓂᒃ ᓴᖅᑭᖅᑎᑦᓯᒐᓱᐊᕐᓂᖅ ᐃᓚᒋᓕᐅᔾᔨᒻᒥᔪᖅ 

ᑮᓇᐅᔭᖃᖅᑎᑦᓯᓂᕐᒧᑦ ᓄᓇᕗᒻᒥ ᐱᕈᖅᐸᓪᓕᐊᑎᑦᓯᒍᓐᓇᕐᓂᖏᓐᓂᒃ ᐃᒪᕕᒻᒦᖔᖅᑐᓂᒃ 

ᑮᓇᐅᔭᓕᐅᕈᑎᖃᕐᓂᕐᒧᑦ. 

 

ᐃᓚᒋᔭᐅᓪᓗᑎᒃ ᑮᓇᐅᔭᖅᑎᑦᓯᓂᕐᒧᑦ $2.5 ᒥᓕᐊᓐᓂᒃ ᐊᕐᕌᒎᓂᐊᖅᑐᓂᒃ ᑕᓪᓕᒪᓂᒃ 

ᐅᒥᐊᒃᑯᕕᓕᐅᕐᓂᕐᒧᑦ ᐊᒻᒪᓗ $320,000 ᑕᕝᕙᓂ ᐊᕐᕌᒍᒥ ᐱᒋᐊᖅᑎᑦᓯᓂᕐᒧᑦ 

ᑐᓚᑦᑕᕐᕕᓕᐅᕐᓂᕐᒧᑦ ᐱᓕᕆᐊᒧᑦ ᕿᑭᖅᑕᕐᔪᐊᒥ. ᒐᕙᒪᑐᖃᒃᑯᑦ ᑮᓇᐅᔭᖃᖅᑎᑦᓯᓂᐊᖅᓯᒪᔪᑦ 

$24.5 ᒥᓕᐊᓐᒃ ᐱᐅᓯᕚᓪᓕᖅᑕᐅᖁᓪᓗᒋᑦ ᐅᒥᐊᕐᔪᐊᓄᑦ ᓂᐅᕋᐃᕖᑦ ᐊᔾᔨᒌᙱᑦᑐᓂ 

ᓄᓇᓕᑦᑎᓐᓂ ᐊᕐᕌᒍᒐᓚᐅᓂᐊᖅᑐᓂ ᐃᑲᔪᕈᑕᐅᓂᐊᕐᓗᑎᒃ ᐱᕙᓪᓕᐊᑎᑦᓯᓂᕐᒧᑦ ᐅᑭᐅᖅᑕᖅᑐᒥ 

ᑕᐅᖅᓰᖃᑎᖃᕈᓐᓇᓂᕐᒧᑦ ᐱᐅᓯᕚᓪᓕᖅᑎᑦᓯᓂᕐᒧᓪᓗ ᐅᑭᐅᖅᑕᖅᑐᒥ ᐅᒥᐊᕐᓂᒃ 

ᐅᓗᕆᐊᓇᖅᑐᒦᑦᑕᐃᓕᑎᑦᓯᓂᕐᒧᑦ ᐱᔨᑦᓯᕋᐅᑎᖃᕐᓂᒧᓪᓗ. 

 

ᑐᑦᓯᕋᕐᒥᔪᒍᑦ ᐱᕙᓪᓕᐊᑎᑦᓯᒍᒪᓂᕐᒧᑦ ᐃᒪᕕᒻᒥᒃ ᑮᓇᐅᔭᓕᐅᕈᑎᖃᕈᓐᓇᓂᕐᒧᑦ 

ᑮᓇᐅᔭᖃᖅᑎᑦᓯᓂᒃᑯᑦ ᖃᐅᔨᓴᕐᓂᕐᒧᑦ ᓄᐊᑦᓯᓂᕐᒧᓪᓗ, ᓲᕐᓗ $1.5 ᒥᓕᐊᓐ ᖃᐅᔨᓴᕈᑎ 

ᐅᒥᐊᖅᐸᑎᓐᓄᑦ ᓄᓕᐊᔪᒃ, ᓄᓇᕗᒻᒥ ᐊᔾᔨᒌᙱᑦᑐᓂᒃ ᐱᔾᔪᑎᖃᐅᖅᑐᓂ ᐃᒪᕐᒥᐅᑕᓕᕆᓂᕐᒧᑦ 

ᖃᐅᔨᓴᕈᑎᐅᔪᖅ ᐅᒥᐊᖅᐸᒃ ᓯᕗᒧᒋᐊᖅᑕᐅᖁᓪᓗᒋᑦ ᖃᐅᔨᓴᖅᑎᒻᒪᕆᑎᒍᑦ 

ᓄᖑᓗᐊᑦᑕᐃᓕᑎᑦᓯᓂᕐᒧᑦ ᒪᑭᒪᔾᔪᑕᐅᒍᓐᓇᖅᑐᓂᓪᓗ ᐱᕙᓪᓕᐊᑎᑦᓯᓂᕐᒧᑦ ᓄᓇᕗᒻᒥ 

ᐃᖃᓗᓕᕆᓂᕐᒧᑦ. 

 

ᖃᖓᑕᔫᒃᑰᖃᑦᑕᕐᓂᖅ ᐱᒻᒪᕆᐅᒻᒪᑦ ᑲᓲᒪᑎᑦᓯᓂᕐᒧᑦ ᓄᓇᓕᑦᑎᓐᓂᒃ. ᖃᖓᑕᔫᓕᕆᓂᖅ 

ᐅᓗᕆᐊᓇᖅᑐᒦᒍᑕᐅᑦᑕᐃᓕᖁᓪᓗᒍ ᐊᑲᕐᕆᔮᕈᑕᐅᖁᓪᓗᒍᓗ, ᐊᑐᖅᑐᑦᓴᓕᐅᖅᑐᒍᑦ $8 ᒥᓕᐊᓐᓂᒃ 

2022-23-ᒥ ᑭᖑᕝᕕᖅᑕᐅᖁᓪᓗᒋᑦ ᐊᖏᓪᓕᒋᐊᖅᑕᐅᖁᓪᓗᒋᓪᓘᓐᓃᑦ ᐱᖓᓲᔪᖅᑐᑦ 

ᖃᖓᑕᔫᒃᑯᕕᒻᒥ ᐅᑕᖅᑭᕖᑦ. ᑲᓇᑕᒥ ᑕᐅᖅᓰᔪᓕᕆᓂᕐᒧᑦ ᑮᓇᐅᔭᖅᑎᒍᑦ, ᒐᕙᒪᑐᖃᒃᑯᑦ 

ᖄᒃᑲᓐᓂᖓᒍᑦ ᐃᓚᓯᓂᐊᖅᑐᑦ $23.3 ᒥᓕᐊᓐᓂᒃ ᑖᒃᑯᓄᖓ ᐱᓕᕆᐊᓄᑦ ᑕᕝᕙᓂ ᐊᕐᕌᒍᒥ. 

 

ᐅᖃᖅᑎᑦᑎᔩ, ᐊᖑᒻᒪᑎᒐᓱᐊᕐᓂᖅ ᓯᓚᐅᑉ ᒥᑦᓵᓄᑦ ᑐᕌᒐᑦᑎᓐᓂᒃ ᑮᓇᐅᔭᖃᖅᑎᑦᓯᓂᕐᒧᑦ ᒫᓐᓇᐅᔪᖅ 

ᐊᑭᑐᔫᑎᓄᑦ ᐱᕕᑦᓴᖃᕐᕕᐅᒍᑕᐅᒍᓐᓇᕐᒥᔪᖅ ᐱᕙᓪᓕᐊᔪᓕᕆᓂᕐᒧᑦ, ᑕᐃᒪᐃᒻᒪᑦ ᑐᑦᓯᕋᖅᑐᒍᑦ 

$500,000-ᓂᒃ ᐊᕙᑎᓕᕆᔨᒃᑯᑦ ᐆᒻᒪᖅᑯᑎᓕᐅᕈᑎᓄᑦ ᐃᑲᔫᑎᒧᑦ 2022-23-ᒥ. 

 

ᑖᓐᓇ ᐱᓕᕆᐊᖅ, ᑐᓂᓯᒍᑕᐅᕙᑦᑐᖅ ᑮᓇᐅᔭᓂᒃ ᓇᒻᒥᓂᖅ ᐃᓪᓗᖃᖅᑎᓄᑦ ᐃᓪᓗᕋᓛᖃᖅᑎᓄᓪᓗ 

ᓂᐅᕕᕈᓐᓇᖁᓪᓗᒋᑦ ᐋᖅᑭᑦᓯᒍᓐᓇᖁᓪᓗᒋᓪᓗ ᐆᒻᒪᖅᑯᑎᓕᐅᕈᑎᓂᒃ, ᑕᑯᔭᑦᓴᐅᓪᓚᑦᑖᖅᑐᓂᒃ 

ᓄᓇᕗᒻᒥᐅᓄᑦ ᐃᓯᐊᕿᓗᐊᑦᑕᐃᓕᑎᑦᓯᓂᕐᒧᑦ ᐅᖅᓱᐊᓗᓐᓃᖔᖅᑐᓂᒃ ᐊᑕᐅᑦᓯᒃᑯᑦ 

ᑮᓇᐅᔭᓕᐅᕈᑎᖃᕈᓐᓇᖅᑎᑦᓯᒍᑕᐅᓪᓗᓂ. 

 

ᐅᓪᓗᒥᒧᑦ, 81 ᐃᓪᓗᕋᓛᑦ ᐱᖓᓱᐃᓪᓗ ᐊᖏᕐᕋᕆᔭᐅᔪᑦ ᐊᖏᖅᑕᐅᓯᒪᔪᑦ ᑮᓇᐅᔭᓂᒃ. 

ᑕᐃᒪᐃᑦᑐᐃᑦ ᑮᓇᐅᔭᖃᖅᑎᑦᓯᒍᑕᐅᔪᑦ, ᐃᑲᔪᕐᓂᐊᖅᑐᑦ ᑐᙵᕕᓕᐅᕐᓂᕐᒧᑦ 

ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ ᐊᒻᒪᓗ ᑎᑭᐅᑎᒐᓱᐊᕐᓂᕐᒧᑦ ᓯᓚ ᐱᓪᓗᒍ ᑐᕌᒐᑦᑎᓐᓄᑦ, ᐱᒻᒪᕆᐅᔪᑦ 

ᓄᓇᕗᒻᒥ ᑕᑎᖃᓗᐊᕐᓂᑎᓐᓄᑦ ᓄᓇᒦᖔᖅᑐᓂᒃ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ 

ᐱᕈᖅᓴᐃᒍᓐᓇᓂᕐᒧᑦ. 

 

ᓯᕗᓂᑦᓴᑎᓐᓂ, ᓄᓇᕗᒻᒥ ᑮᓇᐅᔭᓕᐅᕈᑕᐅᒍᓐᓇᖅᑐᑦ ᓂᕆᐅᒋᔭᐅᔪᑦ ᓴᙱᔫᖏᓐᓇᕐᓂᐊᕐᓂᖓᓂᒃ 

ᐱᔾᔪᑎᒋᓗᐊᖅᑐᒍ ᑕᑯᒥᓇᕐᓂᖏᓐᓄᑦ ᐊᑭᖏᑦ ᐅᔭᕋᕐᓂᐊᖅᑕᐅᕙᑦᑐᑦ ᓄᑖᕐᓗ ᐅᔭᕋᕐᓂᐊᕐᕕᑦᓴᖅ 

ᐱᒋᐊᖅᑕᐅᓛᕐᓂᖓᓄᑦ 2024-ᒥ. 

 

ᑖᒃᑯᐊ ᑮᓇᐅᔭᓕᐅᕈᑕᐅᒍᓐᓇᖅᑐᑦ ᐱᕈᖅᐸᓪᓕᐊᑎᓪᓗᒋᑦ, ᑕᐃᒪᐃᓐᓂᐊᕐᒥᔪᑦ 

ᐱᕕᑦᓴᖃᕐᕕᐅᒍᓐᓇᖅᑐᑦ ᓄᓇᕗᒻᒥ ᒥᑭᔫᑎᓄᑦ ᕿᑎᐊᓂᓗ ᐊᖏᓗᐊᙱᑦᑐᓄᑦ 

ᓇᒻᒥᓂᖃᖅᑎᐅᔪᓄᑦ. 

 

ᑖᒃᑯᐊ ᐃᑲᔪᕈᑕᐅᒍᓐᓇᖁᓪᓗᒋᑦ ᐱᓕᕆᐊᑦ, ᒐᕙᒪᒃᑯᑦ ᓄᑖᕐᖑᕆᐊᖅᓯᓂᐊᖅᑐᑦ ᖃᓄᖅᑑᕈᑎᓂᒃ 

ᐸᕐᓇᐅᑎᖏᓐᓂᒃ ᒪᑭᒪᔾᔪᑕᐅᒍᓐᓇᖅᑐᓂᒃ ᐱᕙᓪᓕᐊᔪᓕᕆᓂᕐᒧᑦ ᐊᔾᔨᒌᙱᑦᑐᓂᓪᓗ 

ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᑦ ᑭᓱᑐᐃᓐᓇᕐᓄᑦ, ᐃᓚᒋᔭᐅᓪᓗᓂ ᐅᔭᕋᕐᓂᐊᖅᑐᓕᕆᓂᖅ. 

 

ᓄᓇᕗᑦ ᑕᑯᒥᓇᖅᑑᖁᓪᓗᒍ ᑐᙵᓇᖅᑑᖁᓪᓗᒍᓗ ᐅᔭᕋᕐᓂᐊᕋᑦᓴᓯᐅᕐᕕᐅᒍᓐᓇᕐᓂᖓ 

ᑮᓇᐅᔭᖅᑐᕐᕕᐅᒍᓐᓇᕐᓂᖓᓗ, ᑐᑦᓯᕋᖅᑐᒍᑦ ᑮᓇᐅᔭᐃᑦ ᐊᑐᖅᑐᑦᓴᓂᒃ $1 ᒥᓕᐊᓐᓂᒃ ᓄᑖᒧᑦ 

ᐅᔭᕋᕐᓂᐊᕋᑦᓴᓯᐅᕐᓂᕐᒧᑦ ᐱᓕᕆᐊᒧᑦ ᐊᑎᓕᒃ ᓇᓂᓯᓂᖅ, ᑮᓇᐅᔭᖃᖅᑎᑦᓯᓂᖅ, ᐱᕈᖅᓴᐃᓂᕐᓗ, 

ᐅᕝᕙᓘᓐᓃᑦ DIG ᓇᐃᓈᕐᓗᒍ. 

 

ᓄᓇᕗᑦ ᑲᓇᑕᒥ ᐊᕕᑦᑐᖅᓯᒪᓂᑑᔪᖅ ᐅᔭᕋᕐᓂᐊᕋᑦᓴᓯᐅᕐᓂᕐᒧᑦ ᐃᑲᔫᑎᓂᒃ ᐱᓕᕆᐊᖃᙱᓐᓂᖓ. 

 

ᐱᓕᐅᑎᖃᑕᐅᒍᓐᓇᖁᓪᓗᑕ ᑮᓇᐅᔭᖃᖅᑎᑦᓯᔨᓄᑦ, ᑐᑦᓯᕋᖅᑕᕗᑦ DIG ᐱᓕᕆᐊᖅ 

ᐋᖅᑭᑦᓱᖅᑕᐅᓯᒪᔪᖅ ᑲᔪᖏᖅᓱᐃᓂᕐᒧᑦ ᐅᔭᕋᕐᓂᐊᕋᑦᓴᓯᐅᖁᔨᖃᑦᑕᓂᕐᒧᑦ ᒥᑭᔫᑎᓄᑦ 

ᐅᔭᕋᕐᓂᐊᖅᑎᓄᑦ, ᐃᑲᔪᕈᑕᐅᒍᓐᓇᓕᑐᐃᓐᓇᕆᐊᖃᕐᓂᖏᓐᓄᑦ ᐱᐅᓂᖅᓴᓂᓪᓗ ᐃᖅᑲᓇᐃᔮᑦᓴᓂᒃ 

ᓄᐃᑎᑦᓯᕙᓪᓕᐊᒍᑕᐅᒍᓐᓇᖅᑐᓂ ᓄᓇᕗᒻᒥᐅᓄᑦ. 

 

ᑖᓐᓇ ᐱᒻᒪᕆᐅᔪᖅ ᓇᓗᓇᐃᖅᑕᕋ, ᐅᐱᓐᓇᕋᓂ ᓄᓇᕗᒻᒥ ᑮᓇᐅᔭᓕᐅᕈᑕᐅᒍᓐᓇᖅᑐᑦ 

ᓂᕆᐅᓇᕐᓂᖃᑦᓯᐊᕋᓗᐊᖅᑎᓪᓗᒍ, ᖃᐅᔨᒪᔪᒍᑦ ᐊᒥᓲᓂᖅᓴᐃᑦ ᓄᓇᕗᒻᒥᐅᑦ 

ᐱᕚᓪᓕᕈᑎᖃᕆᐊᖃᕐᓂᖏᓐᓂᒃ ᐱᕕᑦᓴᖃᕐᕕᐅᒍᑕᐅᔪᓂᒃ ᓴᖅᑭᖅᐸᓪᓕᐊᓂᐊᖅᑐᓂᒃ 

ᐱᕈᖅᐸᓪᓕᐊᔪᒥ ᑮᓇᐅᔭᓕᐅᕈᑕᐅᒍᓐᓇᖅᑐᓄᑦ. 

 

ᐱᕈᖅᐸᓪᓕᐊᑎᑦᓯᓂᖅ ᐱᔾᔪᑎᖃᑐᐃᓐᓇᕐᓗᓂ ᐱᕈᖅᐸᓪᓕᐊᑎᑦᓯᓂᕐᒧᑦ ᐊᑑᑎᖃᙱᑦᑐᖅ 

ᑐᑭᖃᙱᑦᑐᖅ ᐱᕙᓪᓕᐊᑎᑦᓯᓂᕐᒧᑦ ᐃᓅᓯᖃᑦᓯᐊᒃᑲᓐᓂᕈᓐᓇᕐᓂᖏᓐᓄᓪᓗ ᓄᓇᕗᒻᒥᐅᑦ. 

 

ᑕᒪᓐᓇ ᑐᑭᓕᒃ ᓯᕗᓂᑦᓴᑎᓐᓂ ᑮᓇᐅᔭᓕᐅᕈᑎᖃᕈᓐᓇᕐᓂᖅ ᑐᙵᕕᖃᕆᐊᓕᒃ ᓯᕗᓪᓕᐅᔾᔭᐅᓗᑎᒃ 

ᐃᖅᑲᓇᐃᔮᑦᓴᓕᐅᖅᐸᓪᓕᐊᓂᖅ ᐱᕕᑦᓴᖃᖅᑎᑦᓯᓂᕐᓗ ᑕᒫᓂ ᓄᓇᒋᔭᑦᑎᓐᓂ. 

ᐱᕙᓪᓕᐊᑎᑦᓯᓂᐊᖅᑎᓪᓗᑕ ᐊᔾᔨᒌᙱᑦᑐᓂᒃ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ ᓄᓇᕗᒻᒥ 

ᓴᖅᑭᖅᐸᓪᓕᐊᑎᑦᓯᓂᕐᒧᑦ, ᑕᐃᒪᐃᓕᐅᕐᓂᐊᖅᑐᒍᑦ. 

 

ᐅᖃᖅᑎᑦᑎᔩ, ᑖᒃᑯᓇᓂ ᑮᓇᐅᔭᐃᑦ ᐊᑐᖅᑐᑦᓴᓂ, ᖃᓂᓪᓕᕚᓪᓕᖅᓯᒪᓕᖅᑐᒍᑦ ᓇᒻᒥᓂᖅᓱᕐᓂᕐᒧᑦ 

ᑭᖑᓪᓕᖅᐹᒥᓗ ᓄᑦᑎᖅᑕᐅᓂᐊᕐᓂᖏᓐᓂᒃ ᓴᙱᓂᖃᕈᑎᖃᕐᓂᕐᒥᒃ ᒐᕙᒪᑐᖃᒃᑯᑦ 

ᓄᓇᖁᑎᖏᓐᓂᒃ ᓄᓇᒦᖔᖅᑐᓂᓪᓗ ᑲᓇᑕᐅᑉ ᒐᕙᒪᒃᑯᖏᓐᓂᒃ ᓄᓇᕗᒻᒧᑦ. 

 

ᓇᒻᒥᓂᖅᓱᕐᓂᖅ ᐃᓱᒪᓕᐅᕈᑎᖃᕈᓐᓇᓂᕐᒧᑦ ᖃᓂᓪᓕᒍᑕᐅᓂᐊᖅᑐᖅ ᐊᖏᕐᕋᕆᔭᑦᑎᓐᓂ, 

ᓄᓇᕗᒻᒥᐅᑦ ᐅᖃᐅᓯᑦᓴᖃᕐᕕᖃᕈᓐᓇᓂᖅᓴᐅᓕᕐᓗᑎᒃ ᑭᓱᑐᐃᓐᓇᕐᓂᖅ 

ᐊᑦᑐᐃᓂᖃᕈᑕᐅᒍᓐᓇᖅᑐᓂᒃ. 

 

ᑭᖑᓪᓕᖅᐹᒥ ᐃᓱᒪᓕᐅᕈᑕᐅᒍᓐᓇᕐᓂᖏᑦ ᒐᕙᒪᒃᑯᑦ ᓄᓇᖁᑎᖏᓐᓂ ᓄᓇᒦᖔᖅᑐᓂᓪᓗ 

ᑲᒪᒋᔭᐅᖃᑦᑕᓛᓕᖅᑐᑦ ᓄᓇᕗᒻᒥ ᐋᑐᕚᒥᐅᙱᑦᑐᖅ. 

 

ᑮᓇᐅᔭᖃᖅᑎᑦᓯᓂᕐᒧᑦ ᐃᓪᓗᓕᕆᓂᕐᒧᑦ ᐊᓯᖏᓐᓄᓪᓗ ᐱᒻᒪᕆᐅᔪᓂᒃ ᐊᑭᑐᔫᑎᓄᑦ ᐱᖁᑎᓄᑦ 

ᓇᓗᓇᐃᖅᑲᐅᔭᒃᑲ, ᓇᒻᒥᓂᖅᓱᕐᓂᒃ ᐱᔾᔪᑕᐅᓂᐊᖅᑐᖅ ᐱᐅᓂᕐᓴᓄᑦ ᐊᓯᔾᔨᖅᓯᒍᓐᓇᓂᕐᒧᑦ 

ᓯᕗᒧᒋᐊᕈᑕᐅᒍᓐᓇᖅᓯᓂᐊᖅᑐᓄᑦ ᑭᖑᓪᓕᕐᒥ ᐊᖅᑯᑎᒋᓂᐊᖅᑕᑦᑎᓐᓂᒃ ᓄᓇᕗᒻᒥ. 

 

ᐱᔭᕇᕈᑎᖓ 

 
ᐅᖃᖅᑎᑦᑎᔩ, ᐱᔭᕇᓚᐅᙱᓂᕐᓂ ᐅᖃᐅᓯᕆᔭᕐᓂᒃ ᑕᕝᕙᓂ ᐊᕐᕌᒍᒥ ᑐᑦᓯᕋᖅᑕᑎᓐᓂᒃ ᑮᓇᐅᔭᐃᑦ 

ᐊᑐᖅᑐᑦᓴᓂᒃ ᐸᕐᓇᐅᑎᑦᑎᓂᓪᓗ ᑮᓇᐅᔭᖃᖅᑎᑦᓯᓂᕐᒧᑦ ᑲᑐᔾᔨᓗᑕ ᑐᕌᒐᑦᑎᓐᓂᒃ, ᖁᔭᓐᓇᒦᕈᒪᔭᒃᑲ 

ᐃᖅᑲᓇᐃᔭᖅᑎᒃᑲ ᑭᒃᑯᓕᒫᓪᓗ ᐃᑲᕐᕋᓴᕐᓂᒃ ᐋᖅᑭᑦᓱᐃᓚᐅᖅᑐᑦ ᑖᒃᑯᓂᖓ ᑮᓇᐅᔭᐃᑦ 

ᐊᑐᖅᑐᑦᓴᓂᒃ ᐊᓯᔾᔨᖅᑐᒃᑰᖅᐸᓪᓕᐊᑎᓪᓗᑕ. 

 

ᒐᕙᒪᑖᖅᑲᐅᕆᔭᕗᑦ ᐋᖅᑭᑦᓯᒍᓐᓇᖅᓯᒪᔪᑦ ᓴᐱᕈᑕᐅᑦᑕᐃᓕᔪᓂᒃ ᐸᕐᓇᐅᑎᓂᒃ ᐃᑲᔪᖅᑎᒋᓪᓗᒋᑦ 

ᒐᕙᒪᒃᑯᓐᓂ ᐃᖅᑲᓇᐃᔭᖅᑎᕗᑦ ᒐᕙᒪᒃᑯᑦ ᐱᓕᕆᕕᓕᒫᖏᓐᓂ, ᖁᕕᐊᓱᒻᒪᕆᑦᑐᖓᓗ ᑭᓱᓂᒃ 

ᐱᓕᕆᐊᖃᕈᓐᓇᖅᓯᓛᕐᓂᑎᓐᓂᒃ ᐊᕐᕌᒎᓂᐊᖅᑐᓂ ᐃᑲᔪᖅᑎᒋᓗᓯ. 

 

ᑐᕌᒐᕗᑦ ᓴᐱᕐᓇᖅᑑᔮᕋᓗᐊᖅᑎᓪᓗᒋᑦ ᐊᑦᓱᕉᑕᐅᒻᒪᕆᒋᐊᖃᕋᓗᐊᖅᑎᓪᓗᒋᓪᓗ ᓄᑖᓂᓪᓗ 

ᑮᓇᐅᔭᖅᑖᕈᑕᐅᒋᐊᖃᕐᓂᐊᖅᑎᓪᓗᒋᑦ, ᓇᓗᙱᑦᑐᖓ ᐱᓕᕆᐊᖃᕈᓐᓇᕐᓂᐊᕐᓂᑎᓐᓂᒃ 

ᑐᕌᒐᓕᐊᕆᓯᒪᔭᑦᑎᓐᓂᒃ. 

 

ᑭᖑᓂᑦᑎᓐᓂ ᓇᓗᓇᐃᒃᑯᑕᐅᑉᐸᑦ ᓯᕗᓂᑦᓴᑎᓐᓂᒃ, ᓱᓕ ᐱᓕᕆᑦᓯᐊᖏᓐᓇᕐᓂᐊᖅᑐᒍᑦ, 

ᐅᖓᓯᑦᑐᒧᑦ ᑎᑭᐅᑎᓯᒪᒐᑦᑕ ᕿᓚᒥᐅᔪᒃᑯᑦ. 

 

ᐃᓚᖓᒍᑦ, 23 ᐊᕐᕌᒍᐃᑦ ᓄᓇᕗᙳᖅᓯᒪᓂᕆᔭᕗᑦ ᓲᕐᓗ ᓯᑯᖏᓚᓐᓂᑐᐃᓐᓇᖅᑎᑐᑦ. 

 

ᐃᓚᖓᒍᓪᓗ, ᐊᓯᔾᔨᖅᑐᓂᒃ ᐊᖅᑯᓵᕈᑎᖃᖅᓯᒪᓂᕗᑦ ᐱᒻᒪᕆᐅᓂᖃᖅᓯᒪᔪᖅ ᐊᖅᑯᓵᖅᐸᑦᑕᖏᓐᓂᒃ 

ᐃᓅᕋᑖᓂᒃ ᐱᐊᕋᕐᒥᒃ ᒪᒃᑯᑦᑐᙳᕐᓂᕐᒧᑦ. 

ᐊᕐᕌᒎᓯᒪᔪᓂᒃ, ᐅᐱᒍᓱᓐᓂᖃᖅᓯᒪᔪᖓ ᑕᑯᒍᓐᓇᖅᓯᒪᔭᓐᓂᒃ ᐊᖅᑯᓵᖅᓯᒪᔭᖏᓐᓂᒃ ᐊᒥᓱᑦ 

ᑲᖏᖅᖠᓂᕐᒥ ᒪᒃᑯᑦᑐᖏᓐᓄᑦ. 

 

ᐅᖃᙱᓪᓗᖓ ᖃᑦᓯᓂᒃ ᐅᑭᐅᖃᓕᕐᓂᓐᓂᒃ, ᐅᖃᖅᑎᑦᑎᔩ, ᐅᖃᕈᒪᔪᖓ ᑕᑯᓯᒪᔪᒻᒪᕆᐅᔪᖓ 

ᐃᓅᓯᕐᓂ ᑭᖑᕚᕇᓂ ᐱᐊᕋᕐᓂᒃ ᐱᕈᖅᐸᓪᓕᐊᔪᓂᒃ ᓇᒻᒥᓂᖅ ᕿᑐᕐᖓᖅᑖᕈᓐᓇᖅᓯᔪᓄᑦ. 

 

ᐊᕐᕌᒍᐃᑦ ᖁᓕᑦ ᐅᖓᑖᓄᑦ ᓈᓯᒪᓕᖅᑐᑦ ᒪᐃᔭᐅᓚᐅᖅᑐᖓ ᑲᖏᖅᖠᓂᕐᒥ 

ᖁᕕᐊᓱᐊᒍᑎᒋᒍᒪᓚᐅᖅᑕᒃᑲ ᒪᒃᑯᑦᑐᐃᑦ, ᐃᓕᓴᕆᓗᒋᓪᓗ ᐃᑲᔪᖅᓯᒪᓂᖏᑦ ᓯᕗᓂᑦᓴᖃᑦᓯᐊᕐᓂᕐᒧᑦ 

ᓂᕆᐅᒋᔭᐃᓐᓇᑎᓐᓄᑦ, ᑐᓂᓯᖃᑦᑕᓕᓚᐅᖅᑐᖓ ᐊᒡᒐᐅᒻᒥᑦᑖᖅᑲᐃᓂᒃ ᐊᕐᕌᒍᖓ 

ᓇᓗᓇᐃᒃᑯᓯᖅᓯᒪᓪᓗᒍ ᐃᓕᓐᓂᐊᖅᑕᒥᓂᒃ ᐱᔭᕇᕋᑖᓄᑦ ᓄᓇᓕᒋᔭᕐᓂᒃ ᑲᖏᖅᖠᓂᕐᒥ. 

 

ᐸᕐᓇᓯᒪᔪᖓ ᑐᓂᐅᖅᑲᐃᓛᕐᓂᓐᓂᒃ 47-ᓂᒃ ᐊᒡᒐᐅᒻᒥᐅᑕᓂᒃ ᐃᓕᓐᓂᐊᕐᓇᐅᑉ ᐊᕐᕌᒎᑉ ᓄᙳᐊᓂ, 

ᑐᕌᒐᖃᖅᑐᖓᓗ 6-ᖓᓐᓂ ᒪᓕᒐᓕᐅᖅᑏᑦ ᓄᙳᐊᓂ ᑐᓂᐅᖅᑲᐃᒃᑲᓐᓂᖅᓯᒪᓛᕐᓂᓐᓂᒃ 100-

ᖏᓐᓃᑦᑐᓂᒃ. 

 

ᑕᐃᒪᐃᓕᐅᖃᑦᑕᖅᑐᖓ ᐃᓕᓐᓂᐊᖅᑕᒥᓂᒃ ᐱᔭᕇᖅᑐᑦ ᐃᖅᑲᐅᒪᔾᔪᑎᑦᓴᖃᖁᓪᓗᒋᑦ 

ᐱᔭᕇᖅᓯᒪᔭᖏᓐᓂᒃ ᖁᕕᐊᑐᐊᕋᐃᒍᑎᒃ ᐊᒡᒐᐅᑎᒥᓐᓄᑦ. 

 

ᐃᖅᑲᐅᒪᖃᑦᑕᖁᔭᒃᑲ ᓯᕿᕐᖑᔭᒃᑯᑦ ᐊᖅᑯᓵᖅᑕᕗᑦ ᐱᒻᒪᕆᐅᓂᖓᓂᒃ, ᑐᙵᕕᓕᐅᕐᓂᕐᓗ 

ᓯᕗᓂᑦᓴᑎᓐᓄᑦ ᑎᒍᓯᒍᑕᐅᒋᐊᖃᕐᓂᖓᓂᒃ ᐅᓪᓗᒥ ᐱᕕᑦᓴᖃᕐᕕᑦᑎᓐᓂᒃ. 

 

ᐅᖃᖅᑎᑦᑎᔩ, ᖃᐅᔨᒪᖁᔭᒃᑲ ᒐᕙᒪᒋᔭᕗᑦ, ᑐᙵᕕᖃᕐᓗᑕ ᖃᓄᖅᑑᕈᑕᐅᓯᒪᔪᓂᒃ 

ᓴᖅᑭᖅᑕᐅᒋᐊᓕᓐᓂᒃ ᓇᓗᓇᐃᔭᖅᑕᐅᓯᒪᔪᓂᒃ ᑲᑐᔾᔨᓗᑕ ᑐᕌᒐᑦᑎᓐᓂ, ᐊᑦᓱᕉᑎᐅᓂᖓᓂᒃ 

ᐊᑦᓱᕉᑎᖃᕆᐊᖃᕐᓂᑎᓐᓂᒃ ᑭᒡᒐᑐᕐᓗᒋᑦ, ᐃᓚᖏᓐᓄᑦ, ᓄᓇᖅᑲᑎᖏᓐᓄᓪᓗ ᐱᐅᓂᖅᓴᓂᒃ 

ᐃᓅᓯᖃᑦᓯᐊᕈᓐᓇᖁᓪᓗᒋᑦ. 

 

ᑲᑐᔾᔨᖃᑎᖃᕐᓗᑕ ᑲᑐᔾᔨᖃᑎᒋᒋᐊᓕᑦᑎᓐᓂᒃ, ᐃᓐᓇᒻᒪᕆᓐᓂᒃ, ᒪᒃᑯᑦᑐᓂᓪᓗ, 

ᐊᖑᔮᕇᓐᓂᕐᓂᐊᖅᑕᕗᑦ ᓯᓇᑦᑐᐊᕆᔭᐅᓯᒪᓂᖓ ᓄᓇᕗᑦ, ᑮᓇᐅᔭᐃᓪᓗ ᐊᑐᖅᑐᑦᓴᐃᑦ ᑐᑦᓯᕋᖅᑕᒃᑲ 

ᐅᓪᓗᒥ ᖃᓂᓪᓕᒋᐊᕈᑎᒋᒐᑦᑎᒍ ᑕᑯᔪᒪᔭᑦᑎᓐᓄᑦ. 

 

ᖁᔭᓐᓇᒦᒃ.  


